
МОНГОЛ ХЭВЛЭЛИЙН ГАЗРААС

	 

	Энэтхэгийн нийгэм улс төрийн нэрт зүтгэлтэн, Энэтхэгийн тусгаар тогтнолын төлөө тэмцлийг удирдагчийн нэг, БНЭУ˗ын анхны ерөнхий сайд Жавахарлал Неругийн зохиол «Ертөнцийн түүхийг сөхөн үзвэл» хэмээх гурван боть номыг орос хэлнээс орчуулан монгол уншигч олны сонирхолд толилуулж байна.

	Ж. Неру шоронд байхдаа хүн үүсэж, соёл иргэншил бий болсон цагаас дэлхийн хоёрдугаар дайны өмнөх үе хүртэлх дэлхийн түүхийн гол гол үйл явдлыг хураангуйлан тайлбарлаж охин Индира Гандидаа захидлын хэлбэрээр, яруу, энгийн ойлгомжтой бичсэн нь залуучуудын таашаан унших сонирхолтой зохиол болжээ. Тийм ч учраас уг зохиол дэлхийн олон оронд орчуулагдан хэвлэгдэж байв.

	Ж. Неруг монголын ард түмэн сайн мэддэг билээ. Неру хүн төрөлхтний хөгжлийн асуудлуудыг нийгмийн шударга ёс, хүнлэг үзэл, тэгш эрх, ардчиллын үүднээс авч үзэж, колоничлол, фашизм, империализмыг үзэн ядаж эсэргүүцэж байв. Неру марксизм˗ленинизмийн сургаалыг өндрөөр үнэлж, Ленин ба Октябрын хувьсгалын их ялалтыг гүнээ талархан дэмжиж байлаа. Неру империализмын эсрэг, улс түмний эрх чөлөө, тусгаар тогтнолын хөдөлгөөн, энх тайвны тэмцлийг идэвхтэй өрнүүлэхэд ихээхэн хувь нэмэр оруулсан юм. Неру ялангуяа Азид бат бэх энх тайвны суурь тогтоохын төлөө хүчин чармайлт тавьж, Бандунгийн Бага хурлыг хуралдуулах, эвсэлд үл нэгдэх хөдөлгөөнийг зохион байгуулах ажиллагааг санаачлагчдын нэг байв.

	Ж. Неру зөвхөн улс төрийн нэрт зүтгэлтэн төдийгүй, эрдэмтэн, философич, түүхч, зохиолч хүн байв. Неру Энэтхэг орныг Английн империализмын колоничлолоос чөлөөлж, энэтхэгийн нийгмийг тусгаар тогтнол, хөгжил дэвшлийн замаар хөтлөх, өөрөөр хэлбэл өнөөг ойлгож, ирээдүйгээ зөв тодорхойлохын тулд түүхчийн хувьд эрэл хайгуул хийж өнгөрсөн түүхийг сөхөн үздэг байлаа. Тэгэхдээ тэр түүхийн асуудлууд, түүхэн үйл явдлын нийт явцыг бодит байдлаар, дэвшилт байр сууриас тайлбарласан байдаг. Неругийн энэ зохиол ч гэсэн түүний ертөнцийг үзэх үзэл, нийгэм, улс төр, түүхийнх нь үзлийг тусгасан байна. Гэвч Неругийн ертөнцийг үзэх үзэл зөрчилтэй байсан ба энэтхэгийн нийгмийг өөрчлөх талаар ангиудын хамтын ажиллагааг тэргүүн байранд тавьсан субьектив төсөөлөл баримталж байсныг тэмдэглэх нь чухал юм.

	«Ертөнцийн түүхийг сөхөн үзвэл» гэдэг Неругийн зохиолын дэлхий дахины эртний түүхэд хамаарах энэхүү нэгдүгээр ботид эртний монголчуудын түүх хийгээд монголын феодал язгууртны төлөөлөгчид болох, Чингис болон бусад хаад ноёдын талаар өөрийн үзэл бодлыг илэрхийлж бичсэн хэсгүүд хэд хэд бий. 

	Тэд XIII зууны эхэнд Монголын нэгдсэн улс байгуулсан нь дэвшилт үйл явдал байсан боловч нэгдсэн улс байгуулаад зогсоогүй, улмаар бусад ард түмнийг булаан эзлэх түрэмгий дайн үйлдэж, соёл иргэншлийг нь түйвээн сүйтгэж, булаан эзэлсэн ард түмэндээ цаглашгүй үхэл зовлон учруулж, харгис үүрэг гүйцэтгэж байсан гэдгийг манай улсын түүхэнд болон намын бусад баримт бичгүүдэд тодорхой дүгнэж бичсэн юм. 

	Ийм учраас Чингис болон монголын бусад хаад ноёдын тухай Неругийн бичсэн зүйлсийг уншихдаа тэдний талаар манай намаас өгсөн дүгнэлтийн үүднээс хандаж зөв ойлгоно гэдэгт уншигч олондоо итгэж байна.

	Неругийн энэ зохиол монгол уншигчдын сонирхлыг татах нь эргэлзээгүй.

	 

	БНМАУ˗ЫН СОЁЛЫН ЯАМНЫ 

	ХЭВЛЭЛИЙН НЭГДСЭН РЕДАКЦ


ЗӨВЛӨЛТИЙН ХЭВЛЭЛИЙН ГАЗРААС

	 

	Уншигч танаа толилуулан буй энэхүү «Ертөнцийн түүхийг сөхөн үзвэл» ном нь Энэтхэгийн нийгэм улс төрийн нэрт зүтгэлтэн, Энэтхэгийн тусгаар тогтнолын төлөө тэмцлийг удирдагчдын нэг, БНЭУ˗ын анхны ерөнхий сайд Жавахарлал Неругийн (1889—1964) зохиолын орос хэлээр хэвлэгдсэн ном юм.

	Уг номыг Ж. Неру шоронд хоригдож байхдаа бяцхан охин Индрадаа илгээсэн захидлын хэлбэрээр бичжээ. Урьд нь ЗСБНХУ˗д хэвлэгдсэн «Энэтхэгийг нээсэн нь», «Өөрийн намтар» номын нэг адил «Ертөнцийн түүхийг сөхөн үзвэл» ном нь Ж. Неругийн ертөнцийг үзэх үзэл, түүний нийгэм, улс төр, түүхийн үзлийг тусгасан нэг гол зохиол бөгөөд XX зууны үед хилийн чанадад гарсан түүхийн гайхамшигт зохиолуудын тоонд зүй ёсоор ордог ажээ. Ж. Неругийн зохиол ихэд түгж олон оронд нэг бус удаа хэвлэгджээ.

	Ж. Неру дэлхийн түүхийг шинжилж бичсэн энэ номдоо хүн үүсэж, соёл иргэншил бий болсон цагаас л дэлхийн хоёрдугаар дайны өмнөх үе хүртэл дэлхий дахины түүхийн гол гол үйл явдлыг хураангуйлан тайлбарлажээ. Зохиогч янз бүрийн орон, тив нутагт болж байсан үйл явдал цаг мөчийн хувьд давхацсан байдалд онцгой анхаарч орон орны төдийгүй, бүхэл тивүүдийн түүхэн хөгжлийг хооронд нь харьцуулан үзжээ. «Ертөнцийн түүхийг сөхөн үзвэл» номыг уран яруу бөгөөд энгийн ойлгомжтой хэлээр бичсэн нь хэлбэрийн хувьд уран зохиолтой төстэй болжээ. Түүхийн зарим зүтгэлтнүүдийг зохиогч бүр уран зохиолын дүрслэх аргаар тодорхойлон харуулсан байна.

	Дэлхийн түүхийн асуудлууд, түүхэн явдлын нийт явцыг зохиогч дэвшилт байр сууринаас тайлбарласныг цохон тэмдэглэвэл зохино. Ж. Неру марксизмыг үндэслэгчдийн зарим зохиол бүтээлийг уншсан байсан бөгөөд түүхийг марксист ёсоор ойлгох ойлголт түүнд зохистой нөлөөлсөн нь номд нэлээд асуудлыг тайлбарласан байдлаас харагдаж байна. Ж. Неру дайн, милитаризм, империализмыг үнэн голоос жигшдэг, колоничлолыг дайсагнан үздэг хүн байсныг нь ч бас энэ зохиолоос бэлхнээ харж болно. Зохиогч номдоо нийгэм, улс төрийн түүхийн асуудлын сацуу бас эдийн засгийн онол, техникийн түүх, үзэл санаа, утга зохиол, урлагийн түүхийн асуудлыг авч үзэж, тэдгээрийг түүхэн нэгдмэл үйлдэл болгож тайлбарласан байна.

	Хөрөнгөтний түүхийн шинжлэх ухаанд удтал ноёрхож ирсэн бөгөөд одоо ч үе үе илрэн гарч байдаг Европ, Америкийн хөрөнгөтний түүхчдийн европ˗төвийн үзлийн өөдөөс Ж. Неру өөрийн номыг сөргүүлэн тавьжээ. Азийн улс түмний түүхийг ихэд анхаарахын хамт нармай ази буюу ази төвчлөх үзлийг бас няцаажээ.

	Ж. Неру шоронд номоо бичиж суухдаа түүхийн зохиол бичиг, лавлах хэрэглэгдэхүүнээр дутагдахын зовлонг бишгүй амссан нь мэдээж. Гэвч хэдийгээр хэд хэдэн үйл явдлыг тайлбарлахын хувьд арга буюу номыг нь ашиглахад хүрсэн хөрөнгөтний түүхчдийн алдаатай дүгнэлт, ойлголт зохиогчид зарим талаар нөлөөлсөн ч гэсэн Ж. Неру хүн үүсэх үеэс эхлэн XX зууны 30˗аад он хүртэлх түүхэн үйл явцыг авьяаслаг бөгөөд утга маш гүн тайлбарлаж чадсан билээ.

	Нэг ботиор хэвлэсэн англи эхээс тусдаа гурван ботиор хэвлэж байгаа Ж. Неругийн «Ертөнцийн түүхийг сөхөн үзвэл» энэхүү ном орчин үеийн үндэсний эрх чөлөөний хөдөлгөөний нэг гарамгай, дэвшилт удирдагчийн түүхэн үйл явцыг үзэх үзэлтэй танилцах боломжийг өргөн олон уншигчид олгож байгаа билээ. Зургаан жилийн дотор орос хэлээр нийтэлж  буй энэ зохиолын гурав дахь хэвлэл нь түүхэн үйл явдал, түүний учир холбооны тухай шинэ мэдээ баримтаар уншигчдыг баяжуулаад зогсохгүй, ЗСБНХУ ба Энэтхэг улсын хоорондын соёлын харилцааг хөгжүүлэхэд шинэ хувь нэмэр  болж, зөвлөлт˗энэтхэгийн найрамдлыг бэхжүүлэхэд тус дөхөм үзүүлэх болно.



	




	ОРШИЛ ӨГҮҮЛЭЛ

	 

	Жавахарлал Неру бол улс төрийн том зүтгэлтэн, үндэсний эрх чөлөөний хөдөлгөөний гарамгай удирдагчдын нэг, энх тайван, ардчилал, нийгмийн дэвшлийн төлөө цогтой тэмцэгч, шударга биш ёс, үндэсний дарлалыг үнэн голоос жигшин эсэргүүцэгч, Зөвлөлт Холбоот Улсын үнэнч анд байсан гэж түүний үеийнхний сэтгэлд хоногшин үлдсэн бөгөөд түүхэнд ч тэгж орсон билээ.

	... Энэтхэгийг колонийн дарлалаас чөлөөлөх, сэргээн мандуулах, Азийн Агуу их бүрэн эрхт улс болгохын төлөө тэмцэлтэй түүний нэр хэдэн арван жилийн турш нягт холбоотой байв. Дели дэх түүхт Улаан хэрмийн оройд Неру үндэсний гурван өнгөт тугийг намируулсан 1947 оны наймдугаар сарын 15˗ны өдрөөс хойш тэр бээр бараг 17 жилийн турш тусгаар тогтносон Энэтхэг орны жолоог барьж, колоничлол, феодализмын ул мөр ОЛОн үеийн хоцрогдлыг устгаж, шинэчлэн өөрчлөх их замД улс орноо хөтөлсөн юм.

	Неругийн удирдлагаар «хуваа, эзэгнэ» гэсэн зарчимд үндэслэсэн британийн засаг захиргааны системийг эцэс болгож, феодалын бутархай байдлыг устгасан үндэс угсаатны ба хэлний шинжээр муж улсууд байгуулах замаар төрийн захиргааны системийг өөрчлөн байгуулж, том газрын эздийн эзэмшлийн үндсийг тасалсан газрын шинэтгэлийг анх  удаа хэрэгжүүллээ. Тэр бээр улс, ардын аж ахуйг төлөвлөгөөтэй өөрчлөн байгуулах ажлыг толгойлж, Энэтхэгийн эдийн засгийн өсөлтийн шийдвэрлэх нөхцөл болсон үйлдвэржүүлэх бодлогын үндсийг тавив. Неругийн санаачилгаар эдийн засгийн хүчирхэг улсын сектор байгуулсан бөгөөд тэр нь улам бэхэжсээр байна. Тэр бол туйлбартай ардчилсан үзэлтэн, эрх тэгш байдлын төлөө, явцуу хүрээний үлдэгдэл, шашин˗хүй нэгдлийн харгис ёсны эсрэг, ардчилал ба төвлөх ёсны зарчмыг хослоход тулгуурласан Энэтхэг түмний үндэсний бат бэх нэгдлийн төлөө цогтой тэмцэгч байв.

	Неругийн үйл ажиллагаа улс төрийн бодлогын хүрээгээр хязгаарлагдаж байгаагүй юм. Тэр бол оюуны их соёлтой, нэвтэрхий толийн өргөн мэдлэгтэй, гүн ухааны гүнзгий сэтгэлгээтэй хүн байв. Тэр бээр бичиг зохиолын асар их өв үлдээжээ. Түүнд нь олон талын тэгш боловсрол, олон зүйлийг сонирхдог чанар, амьд хурц сэтгэлгээ, заримдаа эргэлзэн тээнэгэлзэж алдаж онох авч хүний хөгжин дэгжихэд итгэл үл алдан эрэл хайгуулыг зоригтой хийж, тэмцсэн чин халуун сэтгэл, цог золбоо, эрчим чадал бүрнээ хосолмол байдаг. Неру сэтгэгч, яруу найрагч хүн байв. Түүний улс төрийн гарамгай үйл ажиллагааг авч ярихгүй юмаа гэхэд гагцхүү бичсэн зохиолоороо л тэр хойч үеийнхнийхээ, анхаарлыг татаж бүрэн чадах  байсан гэж бодогдоно. Тэгэхдээ Неругийн бичиг зохиолын бүтээлийг улс төрийнх нь намтраас салангид үзэж болохгүй билээ. «Санаа бодол, үйл ажиллагаа хэчнээн ойр нягт холбоотой байна төдий чинээ идэвхтэй болдог. Сэтгэл санаа, үйл ажиллагаа нь нийцэж зохицсон хүнийг л аз жаргалтай хүн гэнэ»1 гэж Ж. Неру хэлсэн байдаг. Неругийн хувьд түүх, гүн ухааны сэтгэлгээ нь зориудын зорилго байгаагүй, харин түүний эх орон, нийт хүн төрөлхтний сэтгэлийг хөндсөн чухал асуудлуудад хариу өгөх эрэл хайгуул байлаа. Неру өнөөг ойлгох, ирээдүйг урьдчилан харахын тулд өнгөрсөн түүхийг сөхөн үздэг байв. Орос хэлээр анх хэвлэн гаргасан «Энэтхэгийг нээсэн нь», «Өөрийн намтар» гэсэн хоёр номоо Ж. Неру чухам ийм байр сууринаас бичжээ. Хорь гаруй жилийн өмнө тэр  хоёр ном ЗСБНХУ˗д хэвлэгдэн гарахад олны сонирхлыг ихэд татаж, хоёр орны найрамдалт харилцаа идэвхтэй бэхжиж байсан үед зөвлөлтийн уншигчдад Энэтхэгийн өнгөрсөн түүх, орчин үеийн асуудлыг танилцуулахад гарамгай үүрэг гүйцэтгэв. Одоо хэвлэгдэн гарч байгаа «Ертөнцийн түүхийг сөхөн үзвэл» ном мөн л тийм юм. Тэгэхдээ зохиогч энд асуудлыг илүү өргөн хүрээтэй авч үзжээ. Неру энд дэлхийн түүхийн чухал үйл явдлууд дээр зогсон түүхэн үйл явцын гол талуудыг товойлгон авч нэгтгэн дүгнэх замаар хүн нийгмийн хөгжлийн дүр төрхийг дэлхий дахины хэмжээгээр зураглан харуулсан байна. Дэлхий дахин ба бусад оронд болсон үйл явдлын зэрэгцээгээр Энэтхэгийн түүхийг түүнтэй жишиж тайлбарлажээ. Энэ нь цэвэр онолын судалгаа биш, харин түүхч хүний гүн гүнзгий, өвөрмөц маягийн хөдөлмөр мөн. Неру «Энэтхэгийг нээсэн нь» номын адил Энэтхэгийн одоогийн байдлыг тодорхой мэдэж, түүнийг өөрчлөх замыг тодорхойлохын тулд, тэгэхдээ энэ удаад дэлхийн түүхээр дамжуулан өөрийн орны өнгөрсөн түүхийг ухаарч авахыг эрмэлзжээ. Неру өнгөрсөн түүхийг юуны өмнө «ирээдүйн чиг зүг» гэж үздэг байна. Түүний хувьд түүх нь амьдралын сургууль, туршлага, тэмцэл, ертөнцийг үзэх үзлээ төлөвшүүлэх эх булаг ажээ. Тэгээд ч Неру практик шаардлагаас уламжлан судалж буй улс төрийн идэвхтэй зүтгэлтний хувиар түүхэнд хандаж байна. «Өнгөрсөн үед болж байсан энд тэндхийн хэсэг бусаг үйл явдлуудтай танилцсандаа биш, чухамдаа харин өнөөг хүртэл дамжиж ирсэн түүний уялдаа холбооны учрыг олохын мөрөөс би түүхэнд дурлах болсон юм. Гагцхүү тэгснээр л түүх миний сэтгэлийг татжээ. Тиймгүй бол түүх нь миний амьдралтай буюу энэ дэлхийтэй холбоогүй ямар нэгэн тохиолдлын зүйл байх сан билээ»2 гэж Ж. Неру хэлжээ.

	Өнгөрсөн үеийн үйл явдлын тухай Неругийн нэн сонирхолтой өгүүлснийг уншигч сэтгэл ханамжтай амтархан унших болно. Үндэсний эрх чөлөөний хөдөлгөөний нэрд гарсан жолоодогчийн нэг бөгөөд тусгаар тогтносон энэтхэг улсыг толгойлон түүний өнөө, ирээдүйд бусад хэнээс ч илүү их нөлөө үзүүлсэн тэр хүний ертөнцийг үзэх түүхэн үзэл зөвлөлтийн уншигчдын онцгой анхаарлыг татах нь магадтай.

	Неругийн түүхийг үзэх үзлийг авч үзэхдээ тэр түүхэнд яаж хандаж байсан, өөрөөр хэлбэл өнөө үед юуг онцгой амин чухал болгож ирээдүйд юуг хэрэгтэй гэж үзэж түүхээс эрж хайж байсныг анхааран үзэх нь зохилтой.

	Тэр хүн төрөлхтний ба өөрийн орны түүхэнд учир зүйн холбооны үүднээс хандаж байлаа. Тэр түүхээс дотоод утга агуулга, хөгжлийн учир зүйг олох гэж эрж байсан бөгөөд харин түүхэн бус таамнал хандлагын эсрэг байв. Неру өөрийн орны өнгөрсөн түүхэнд ч мөн тэгж л хандаж байлаа. Тэр нь хуучныг дангаар магтан өргөмжлөх, Энэтхэгийн түүхэн замналыг тусад нь онцгойлон авч үзэх үзлээс ангид байсан бөгөөд зөвхөн энэ оронд байдаг оюуны хуульд л тэр захирагддаг байв. Неругийн үзэл Энэтхэг оронд асар их дэлгэрсэн шашны элдэв үзэл, ёс суртахууны үхширмэл баримтлалд автаагүй нь анхаарал татдаг юм. Европ ёсны хүмүүжлийн сургуульд суралцсан Неру европын рационализм, европын оюуны соёлыг шүүмжлэлтэйгээр хүлээн авсан нь түүний түүхийг ойлгох ойлголт, ялангуяа Энэтхэгт тохируулан хэрэглэхэд нь нөлөөлж, алаг үзэх, хэт магтах үзлээс ангижруулж, бусад оронтой жишиж үзэхэд өөрийн орон нь ямар л байсан тэр байдлаар нь авч үздэг болоход тусалжээ. «Энэтхэг бол миний мах цусанд шингэсэн орон бөгөөд тэнд байгаа олон зүйл миний сэтгэлийг аяндаа гүнээ хөдөлгөдөг юм. Тэглээ ч гэсэн би түүнд бараг харь орны шүүмжлэгчийн ёсоор хандаж, одоогийн байдал ба үзэж харсан хуучны элдэв олон үлдэгдлийг үнэн голоосоо жигшин үздэг. Би тодорхой хэмжээгээр Өрнөдийг дамжин тэнд (энэтхэгт ˗ред.) очсон бөгөөд нөхөрсөг хандсан европ хүн л харж болох тийм байдлаар би түүнийг хардаг байсан юм»3 гэж Ж. Неру бичжээ.

	Неру түүхийн утга учрыг түүний гаднаас хайх явдлаас татгалзсанаараа түүхэн хөгжлийн дотоод зүй тогтлыг хүлээн зөвшөөрөхөд хүрсэн ба тэгснээрээ реализм руу түүхэн үйл явцыг тайлбарлах талаар бараг материализмд дөхөж очсон гэж хэлж болох зарчмын алхам хийжээ. «Улиран өнгөрсөн үеүдийн турш Азид түүхийн олон янзын хүч үйлчилж, түүхийн тийм өршөөлгүй хүч нөлөөлсөн цаг ямагт байдгийн нэгэн адил олон сайн зүйл, олон сайн биш зүйл болж өнгөрчээ. Тийм хүч одоо ч ажилласаар байна. Бид түүнд ямар нэг байдлаар нөлөөлж, түүнийг тодорхой гулдрал руу чиглүүлэхийг эрмэлзэх боловч хамгийн гол нь тэд өөрийнхөө зорилтод хүрч түүхэн үүргээ биелүүлээгүй байсан цагт зогсолтгүй, жам ёсоороо ажилласаар байх болно»4 гэж Ж. Неру хэлжээ. Ж. Неру бодит зүй тогтол байдгийг хүлээн зөвшөөрснөөрөө түүхэн үйл явц өгсөх чиглэлийн мушгиа шугамаар явагддагийг ухаарч, түүнийг үйл явдлын бодит, дэвшилт явц, доодоос дээдэд дэвших явц хэмээн ойлгоход хүрчээ. Ертөнцийг үзэх үзлийн энэ тал нь Ж. Неругийн, улс төрийн үйл ажиллагаанд ч сайнаар нөлөөлсөн юм. Тэр бээр улс төрийн үйл ажиллагаанд дур зоргоор авирлах, ёс суртахуун баримтлах, шашны номлолын үүднээс биш, харин юуны өмнө шинжлэх ухааны үүднээс хандаж, түүнийг түүхийн бодит зайлшгүй ерөнхий урсгалд оруулах, дэвшилт хандлагад захируулахыг хичээж байв. Чухамхүү хүн төрөлхтний өмнөх үеийн бүх хөгжлөөр нэгэнт тодорхойлогдсон цаг мөчийн шаардлагад нийцэж гэмээж нь л улс төрийн шугам, улс төрийн тэмцэл зөв бөгөөд бодитой болно гэж Ж. Неру үзэж байлаа. Улс төрийн чиг шугамыг боловсруулахдаа Неру чухамхүү тэгж хандахыг эрмэлздэг байв. «Бидний эрхэмлэгээ, зорилт түүхэн чиг хандлагаас зөрүү байж болохгүй»5 гэж Ж. Неру хэлж байв. Түүхийг жинхэнэ бүтээгчид нь ард түмэн бөгөөд улс төрийн удирдагчдын үйл ажиллагаа нь ард түмний хүсэл мөрөөдөл, эрмэлзлийг хангахын төлөө тэмцэлд захирагдсан байх ёстой гэсэн дэвшилт, шинжлэх ухаанч үзлийг тэр тууштай баримталдаг байлаа. «...Ард түмэн гол үйлчлэгч хүч нь байж, түүхийн агуу их хүч түүний ард зогсон түлхэж байв... Хэрэв түүхийн тийм нөхцөл байдал, улс төр, нийгмийн тийм хүч байгаагүй сэн бол ямар ч жолоодогч, ямар ч ухуулагч ард түмнийг хүчлэн хөдөлгөж чадахгүй байсан»6 гэж Неру тэмдэглэж байв.

	Түүхэн үйл явцын зүй тогтолт чанар, ард түмний гүйцэтгэх үүргийн талаар Ж. Неругийн үзэлд шинжлэх ухааны социализмын нөлөө туссан нь тодорхой илэрлээ олсон байлаа. Ж. Неругийн ертөнцийг үзэх үзэл олон янзын номлол сургаалын нөлөөний доор төлөвшин тогтсон юм. Үүнээс үндэслэн Неруг бие даасан бодолтой хүн биш, холимог үзэлтэн гээд бүх юмыг хаачхаж болох юм. Тэгвэл мөчид хандсан хэрэг болно. Неруг ойлгоход хэцүү, түүний үзлийг судлахдаа хялбарчилсан байдлаар хандаж болохгүй билээ. Неру хүн төрөлхтний туршлагаар хуримтлагдсан зүйлээс ихийг танин мэдэж эзэмшин түүнээс шилдэг сайны нь сонгон авахыг эрмэлздэг байв. Ж. Неру заримдаа гүн ухааны янз бүрийн системийн тодорхой үндэслэлийг улс төрийн тэмцэлдээ авч ашигладаг байсан бөгөөд тэр нь юмсын эвлэршгүй, эсрэг тэсрэг чанарыг хараанаас нь хөндийрүүлдэг байсан нь мэдээж билээ. Тэр нь Неругийн зайлсхийхийг ямагт эрмэлздэг байсан холимог үзэл (эклектик) рүү зайлшгүй хөтлөн оруулдаг байв. Неру «Юмсын ялгаа, эсрэг тэсрэг чанарыг задлан шинжилж, олон янзын шашин, үзэл суртал, улс төр, нийгэм, эдийн засгийн системүүдийг ойлгон эзэмшихэд тус дөхөм үзүүлдэг оюун ухааны хандлагыг»7 эрхэмлэн үздэг байв.

	«Үзэл суртлын нийлгийг» хэн ч бий болгож байгаагүйг Неру мэдэх билээ. Түүний ертөнцийг үзэх үзэлд зөрчилт элементүүд эвлэрэн нэгдэж байсангүй. Нэгдэж болшгүй, эсрэг тэсрэг, ангийн харш сөргөлдөөнийг хэн ч нэгтгэж чадахгүй юм. Неру үнэнч шинжээчийн хувьд урагш ахиж, үзэл бодлоо төгс болгохыг эрмэлзэн өөрийнхөө анхны олсон ертөнцийг үзэх үзлийн бүтцийг нэг бус удаа шүүмжлэн үзэж байв. Ж. Неругийн улс төр, нийгмийн эрэл хайгуулын чиглэл, түүний хөгжлийн хандлага үр бүтээлтэй байсан бөгөөд одоо ч ач холбогдолтой хэвээр байгаа юм. Неру империализмын эсрэг тэмцэл ба урьд колони байсан орнуудын ирээдүйн амин чухал асуудлуудад өгөх хариуг эрж хайхдаа орчин үетэйгээ хөл нийлэн явахыг эрмэлздэг байлаа.

	Неру Энэтхэгийн эртний соёлын уламжлал, түүний үндэсний эрх чөлөөний хөдөлгөөний баялаг түүх, тухайлбал гандизмын гүн ухаан ба практикийг эзэмшсэн хүн байв. Неру өрнөд европын хөрөнгөтний либерализмын өлгий болсон Их Британид боловсрол олж түүний хэлсэн бүгдийг шингээн авч цөхрөнгөө барахдаа анхлан фабианы сургаалаар дамжин социалист үзэл рүү хандах болсон байна. Тэгш байдал ба нийгмийн шударга ёсны үзэл санаа руу нэгэнт хандсан Ж. Неру шүүмжлэлтэйгээр эрэл хайгуул хийж байсан оюун ухааныхаа билэг чадлаар шинжлэх ухааны социализмын олон үндэслэлийг хүлээн авахад хүрсэн байна. Ж. Неру тэр үйл явцыг эгдүүцэж эсэргүүцээгүй юм. Харин ч тэр шинжлэх ухааны социализмын онол, практикийг шохоорхон судалж, Энэтхэгт хэрэгтэй гэж үзсэн олон зүйлийг түүнээс олж мэдсэн байна. Неру бол марксизм˗ленинизмийн ач холбогдлын тухай айж эмээлгүй ярьж, уг шинжлэх ухаанд байгаа түүхэн хөгжлийн учир холбогдол, цаг үеийн шаардлагыг олж харж чадсан үндэсний эрх чөлөөний хөдөлгөөний анхны удирдагчийн нэг байв.

	Шинжлэх ухааны социализм миний ертөнцийг үзэх үзэлд сайн нөлөө үзүүлсэн юм гэж Ж. Неру олонтоо тэмдэглэн хэлж байлаа. «...Марксизмын онол ба гүн ухаан миний ухамсарт байсан олон харанхуй хэсгийг гэрэлтүүлж өгсөн юм. Миний хувьд түүх шинэ агуулгаар баяжив. Марксист тайлбар түүнийг бөөн гэрлээр гийгүүлж, түүх нь ухамсарлагдаагүй ч бай өөрийн зүй тогтол, зорилт бүхий өрнөн дэлгэрч байгаа драмын байдлаар миний өмнө тодрон гарч ирэв. Өнгөрсөн ба одоо үед аймшигтай бүрэлгэн сүйтгэх, зовж зүдрэх явдал гарч байсан ч хэдийгээр олон аюул тулгарсаар байгаа ч ирээдүй маань найдварын гэрлээр гэрэлтэх болов. Ялангуяа догматизм үндсэндээ байхгүй, шинжлэх ухаанчаар ханддагт нь би марксизмыг ихэд таалан үзэх болсон юм»8 гэж Неру бичиж байв. Неру өөр нэг газарт: «Маркс, Лениний зохиолыг судалсан явдал миний ухамсарт асар их нөлөө үзүүлж, түүх, орчин үеийн амьдралыг цоо шинээр харахад надад тусалсан юм. Түүхэн үйл явдал, нийгмийн хөгжлийн урт гинжин холбоонд аль нэг утга учир, аль нэг дэс дараалдаа харагдаж ирээдүй ч тийм бүрхэг зүйл байхаа больсон юм»9 хэмээн тэмдэглэн хэлжээ.

	Шинжлэх ухааны социализмд Неру зөвхөн онолынх нь хувьд татагдсан биш юм. Хуучин ертөнцийг хувьсгалт ёсоор өөрчлөн байгуулах талаар нүднийх нь өмнө Зөвлөлт Орос оронд хэрэгжүүлэн байгаа урьд хожид байгаагүй аварга их туршилтыг Неру бахдан харж түүнд сэтгэл татагдан байсан болохоор шинжлэх ухааны социализмын нөлөө түүнд улам ч хүчтэй тусжээ. «Бусад ертөнц зогсонги байдлын дөнгөнд автан зарим талаар бүр гэдрэг ухраад байхад зөвлөлт оронд бидний харсаар байтал шинэ том ертөнцийг сүндэрлэн босгоод байна. Орос орон агуу их Лениний гэрээсийг мөрдлөг болгон ирээдүйгээ харан, зөвхөн хийх ёстой юмаа бодож байхад бусад орон өнгөрсөн үеийн хатуу гарын хавчлагад орж, ямар ч ашиггүй үеэ өнгөрөөсөн зүйлийг хадгалан үлдээх гэж хүчээ зарж байлаа. Дундад Азийн хоцрогдсон районууд зөвлөлт засгийн үед том амжилт олсон тухай мэдээг сонсоод миний сэтгэл бүр ч их хүчтэй хөдөлсөн юм. Тийм учраас эцсийн эцэст би бүхлээрээ Орос орны талд орсон юм. Зөвлөлт Холбоот Улс оршин байгаа явдал, түүний үлгэр жишээ нь бүдүүлэг харанхуй ертөнцөд гэрэл гэгээ, баяр баясгалант үзэгдэл мөн»10 гэж Неру бичжээ. 

	Неру Зөвлөлт Орос оронд болж байсан нийгмийн өөрчлөн байгуулалтыг онцгой их сонирхон харж байлаа. Неру бол 1927 онд Зөвлөлт засаг байгуулагдсаны арван жилийн ойгоор Энэтхэгийн үндэсний конгрессын том зүтгэлтэн өөрийн эцэг Мотилал Неругийн хамт анх манай оронд айлчлан ирсэн билээ. Тэр энд ирж үзсэн харснаасаа уламжлан: «...зөвлөлтийн хувьсгал хүний нийгмийг урагш хол ахиулж, унтаршгүй хурц дөл асаажээ. Тэр хувьсгал, дэлхий ертөнц тэр зүг урагш давшиж болох тийм шинэ соёл иргэншлийн суурийг тавьсан байна»11 гэсэн дүгнэлтийг хийжээ.

	В. И. Ленин, түүний бие хүний шинж, онол практикийн нь үйл ажиллагааг Ж. Неру гойд их сонирхон үздэг байв. Ж.Неру В. И. Лениний түүхэнд гүйцэтгэсэн үүргийг үнэлэн «сая сая хүн өөрсдийгөө аврагч, эрин үеийн агуу их хүн гэж түүнийг үзэж байна»12 хэмээн бичжээ. Неру В. И. Ленинийг «хувьсгалын агуу их оюун ухаан, суу билэг»13 хэмээн нэрлэсэн байна.

	Үзэл бодол, үйл ажиллагаа, онол практикийн нэгдэл бол Неругийн чин хүслэн байв. Шинжлэх ухааны социализмын үзлийн нөлөө, ЗСБНХУ˗ын түүхэн гавьяаг өндрөөр үнэлэн үзсэн нь зүй ёсоор, түүнийг Энэтхэг улсад нийгэм˗эдийн засгийн үндсэн өөрчлөлт хийх социализмыг эхлээд нийгмийн байгууллын эрхэмлэгээний үүднээс, цаашид улс төрийн үйл ажиллагааны эцсийн зорилт болгон тунхаглахыг зайлшгүй хүлээн зөвшөөрөхөд хүргэжээ.

	Неру 1936 онд Лакхнауд болсон Энэтхэгийн үндэсний конгрессын (ЭҮК) чуулган дээр хэлсэн үгэндээ: «Дэлхий дахины өмнө ба Энэтхэгийн өмнө зогсож буй асуудлуудыг шийдвэрлэх цорын ганц түлхүүр нь социализм мөн гэдэгт би итгэж байна. Би энэ үгийг хэлэхдээ түүнд аль нэг ерөнхий энэрэнгүй үзлийн санаа оруулж хэлж байгаа биш, харин чухамхүү шинжлэх ухаан˗эдийн засгийн тодорхой утгаар нь хэлж байгаа юм... Энэтхэгийн ард түмний ажилгүйдэл, доройтол, хараат байдлыг устгахад социализмаас өөр зам надад харагдахгүй байна. Үүний тулд манай улс төр, нийгмийн байгуулалд өргөн их хувьсгалт өөрчлөлт хийж, хөдөө аж ахуй, аж үйлдвэр дэх баячуудыг устгах нь чухал... Энэ бол хувийн өмчийг устгаж (цөөн хэсгээс бусдыг нь), ашиг завших явдал дээр үндэслэсэн одоогийн системийг хоршооллын үйлдвэрлэлийн дээд хэлбэрээр солино гэсэн үг юм... Товчоор хэлбэл одоогийн капиталист байгууллаас эрс ялгаатай шинэ соёл иргэншлийг бий болгоно гэсэн үг юм»14 гэжээ.

	Неру нийгмийг социалист ёсоор өөрчлөн байгуулах явдлыг хүн төрөлхтний түүхэн хөгжлийн зүй ёсны үр дүн гэж үзэж байв. Капитализм «манай эринд тохирохоо больжээ», дэлхий түүнээс ахадсан байна гэж тэр цохон тэмдэглэж байлаа. Тэр тэмдэглэхдээ, шинжлэх ухаан˗техникийн хувьсгал нь социализм зайлшгүй гэдгийг бүр илэрхий болгож байна, орчин үеийн шинжлэх ухааны хандлага гэдэг бол социалист хандлага гэсэн үг мөн15 гэжээ.

	Үүний хамт Ж. Неру социализмын зүг урагшлах нь хөгжиж байгаа орнуудад тулгарч буй өвөрмөц хэрэгцээ, империалист ноёрхлыг таягдан хаясан улсууд түүний дотор Энэтхэгийн хувьд бодитойгоор тогтоогдсон хөгжил дэвшлийн зам мөн гэдгийг хурц тод, алсын хараатайгаар зааж хэлж байсан колоничлолын эсрэг хөдөлгөөний анхны жолоодогчийн нэг байв. Энэ сэдвийн талаар Ж. Неругийн баталж хэлсэн үг нь хожим Ази, Африкийн нэлээд улс төрийн зүтгэлтнүүдийн хэлж байсан олон үндэслэлтэй нийцэж байв. Урьд өрнөдийн ертөнцийн хэрэглэж байсан арга ба хурдцаар явж хөгжил дэвшилд хүрнэ гэвэл тийм хугацаа байхгүй тул чөлөөлөгдсөн орнуудад капитализм тохирохгүй гэдгийг Ж. Неру хурцаар тавьж байсан юм. «Бид англи, франц буюу америкийн замаар явах гэж үү? Зорьсондоо хүрэхийн тулд 100—150 жил зарцуулах цаг хугацаа бидэнд бий гэж үү? Энэ бол хэрхэвч тохирохгүй. Тэгвэл бид сөнөнө л гэсэн үг»16 гэж тэр хэлж байв. Колони байсан ард түмэн хоцрогдлын гав гинжнээс мултран гарах боломжийг гагцхүү социализм л олгоно гэсэн үзэл санаагаа Ж. Неру «Үндсэн хандлага гэсэн» нэрт өгүүлэлдээ тусгаж байв; «Социалист буюу капиталист ямар ч арга хэрэглэлээ гэсэн ямар нэгэн ид шидийн аргаар ядуу зүдүү байдлаас шууд баян чинээлэг болчхож болохгүй гэдгийг мартаж болохгүй. Цорын ганц зам бол нөр их хөдөлмөрлөж, хөдөлмөрийн бүтээмжийг дээшлүүлэн, бүтээгдэхүүнийг шударгаар хуваарилах ажлыг зохион байгуулах явдал мөн. Энэ бол удаан үргэлжлэх хүнд хүчир үйл явц юм. Дорой хөгжилтэй оронд капиталист арга тийм боломж олгож чадахгүй. Хэдийгээр цаг хугацаа шаардах боловч гагцхүү төлөвлөгөөт социалист аргын тусламжтайгаар л тасралтгүй дэвшиж чадна»17.

	Ж. Неру социализмыг талархан үздэг нь эхлээд агуу их Октябрын ялалт, ЗСБНХУ дахь социалист байгуулалтын амжилтын нөлөөллөөр, дараа нь үндэсний эрх чөлөөний тэмцэл ба тусгаар тогтнолдоо амжилт олох замыг Энэтхэгт нээж өгсөн ялалт болох дэлхийн хоёрдугаар дайнд германы фашизм ба японы милитаризмыг ялсан ялалтын нөлөөллөөр Энэтхэг оронд өрнөсөн олон нийтийн ардчилсан сэтгэлгээний хөгжилд том, чухал ахиц гарсан явдлаар тусгалаа олж байв.

	Улс орон нь тусгаар тогтнолоо олсны дараа эрх баригч нам болох ЭҮК˗ийн нийгэм˗эдийн засгийн программын талаар хэлсэн үгнүүддээ Неру үндэсний хөгжлийн биеэ даасан байдлыг хангахын тулд үйлдвэржүүлэх, төлөвлөгөөт эхлэлийг нэвтрүүлэх, улс ардын аж ахуй, ард түмний аж байдлыг өрнүүлэхэд гол анхаарал тавих болсон юм. «Бидний зорилт бол өргөн утгаараа хүмүүс нь орлогын хувьд онцын их ялгаа байхгүй, бүгдэд адил тэгш боломж олгосон тийм төвшин төр, социалист маягийн нийгэм байгуулах явдал мөн»18 гэж Неру хэлж байв.

	Хэдийгээр уг өөрчлөлтийн явц, хэлбэр, аргын талаар тэр өөрийн өвөрмөц, ихэвчлэн субьектив˗идеалист төсөөлөлтэй байсан боловч Неру энэтхэгийн нийгмийг социалист чиглэлээр өөрчлөн байгуулах явдал бодит зайлшгүй зүйл мөн гэдгийг хүлээн зөвшөөрч байсан юм. Орчин үеийн Энэтхэг дэх ангиудын нэн ээдрээтэй зөрчил, нийгмийн олон янзын хэвшил оршин байгаа нөхцөл, хамгийн гол нь Неру өөрөө шинжлэх ухааны социализмын үзэл санааг эзэмдэгч ажилчин ангийн түүхэн үүргийг дутуу үнэлж байснаас болж субьектив ˗идеалист төсөөлөл баримталж байлаа. Британийн колонийн ноёрхлын эсрэг чиглэсэн үндэсний эрх чөлөөний хөдөлгөөний үе, дараа нь тусгаар тогтносон Энэтхэг улсын үе дэх ангиудын хүчний харьцаа нь субьектив үзэл санаагаа практикт хэрэгжүүлэх талаар Неругийн боломжийг хязгаарлаж байв.

	Үндэсний хүчийг өргөн хүрээгээр нэгтгэх суурь тавин, Энэтхэг улсын өмнө тулгаран байсан нийтийн ардчилсан зорилтуудын шийдвэрлэгдээгүй байсан асар олон асуудал түүний төсөөлөлд, ялангуяа түүний практик бодлогод зайлшгүй нөлөө үзүүлсэн юм. Ардчилсан хөдөлгөөний тодорхой түвшнээр нөхцөлдөн, түүний тодорхой үе шатны зорилтод тохирч байсан боловч социалист өөрчлөн байгуулалтын тухай асуудал тавигдахад хэвээрээ байж чадахгүй тийм маягийн ангиудын түр зуурын байрлалыг Неру ямар нэг байдлаар үе үе төвийлгөн тавьж байв. Неру энэтхэгийн нийгмийг задлан шинжлэхдээ хувьсгалын ерөнхий ардчилсан шатны хүрээнээс хальж гарахыг ямар боловч хүсээгүй мэт бөгөөд социализмын төлөө тэмцэл нь ангийн огт өөр чиг баримжаа авахыг шаарддаг, ерөнхий ардчилсан зорилтоос социалист агуулгад шилжихэд империализмын эсрэг хөдөлгөөний үеийн үндэсний нэгдсэн фронтын гишүүдийн бүрэлдэхүүн ба хоорондын нь харьцаа эцсийн эцэст үндсээр өөрчлөгддөг болохыг хүлээн зөвшөөрөхийг хүсэхгүй байв.

	Неру ангиуд ба ангийн тэмцэл байгааг хүлээн зөвшөөрч байсан боловч ангиудын хамтын ажиллагаанд суурилсан эвсэл харилцан буулт хийсэн зохицол, шинэтгэлийн замаар ангиудын зөрчлийг шийдвэрлэж болох юм гэсэн сэдвийг үндэс болгон дэвшүүлж байлаа. Зөвхөн ганц итгэлийн тусламжтайгаар улс орны эдийн засаг, улс төрийн амьдралд баян чинээлэг, мөлжигч ангиудын нөлөө өсөх явдлыг гаргуулахгүй байж болно гэж тэр үзэж байв.

	Энэ талаар либерал˗хөрөнгөтний ойлголт, мөн М. Гандийн үл гүйцэлдэх ес суртахууны номлолыг хүлээн авсан явдал тодорхой дарамт болж байсныг тэмдэглэхгүй өнгөрч болохгүй билээ.

	Чухамхүү тэдгээр ойлголт, номлол ЗСБНХУ˗ын түүхийн зарим талыг, шинжлэх ухааны социализмын онолын зарим үндэслэл, Энэтхэгийн коммунист хөдөлгөөнийг ямар ч үндэсгүй субьектив байдлаар шүүмжлэхийн эх үндэс болж байв. Ж. Неру өөрөө даван гарахыг эрмэлзсээр байсан боловч бүрэн даван туулж чадаагүй түүний ертөнцийг үзэх үзлийн гүнзгий зөрчил нь уг асуудлын учиг болж байжээ. Энэтхэг орон, түүний олон нийтийн санаа бодол, Неру өөрөө ч марксист˗ленинист онолын ололт, ЗСБНХУ ба бусад орон дахь социалист байгуулалтын практикаас харьцангуй удтал тасархай байсан явдал шинэ, социалист ертөнц бүрэлдэн тогтож байгаа үйл явцыг бүрэн танин мэдэх боломжийг нь бас хязгаарлаж байв. Неру алгуур бөгөөд субьектив үзэлтэйгээ зууралдсаар их л тайлбар шалтаг зааж байж социалист ертөнцийг хүлээн зөвшөөрсөн юм. Энэ нь ялангуяа ангийн тэмцэл ба ажилчин ангийн удирдах үүргийн тухай асуудал дээр их гарч байв.

	Нэг талаар Ж. Неру уншигчдад толилуулан буй энэ номдоо ангийн эвлэршгүй эсрэг тэсрэг шинжийг нээн харуулахад чиглэсэн түүхийн марксист тайлбарлалын шинжлэх ухааны үнэн зөвийг хүлээн зөвшөөрч байгаа юм. «Маркс дарлал мөлжлөг ба ангийн тэмцлийн тухай ямагт ярьдаг байсан... Энэ нь Марксын хувьд жигшил зэвүүцэл төрүүлэх буюу ёс суртахууны үүднээс шүүмжлэх гэсэн зүйл огт биш байв. Мөлжлөг гарсан нь мөлжигч хүний буруу биш юм. Нэг анги нөгөө ангиа ноёрхох болсон нь түүхэн хөгжлийн зүй ёсны үр дүн мөн... Маркс ангийн мөргөлдөөнд уриалж байгаагүй. Харин уг мөргөлдөөн үнэхээр байгаа ба аль нэг хэлбэрээр ямагт байсаар байсан тэр баримтыг л зааж байсан юм»19 гэж Неру бичиж байв. Неру хүч хэрэглэхгүй байх зарчмыг үнэмлэхүй хэмжээгээр товойлгон тавихыг «Өөрийн намтартаа»˗ийн шүүмжилсэн байлаа: «Хэрэв түүхэнд ямар нэгэн сургамжтай юм байдаг бол тэр нь анги, бүлгүүдийн улс төрийн үзэл нь тэдний эдийн засгийн сонирхлоор тодорхойлогдож байдагт оршино. Тэр сонирхлыг оюун санаа, зан суртахууны бодлын алин нь ч хааж боож чадахгүй. Ганц нэг хүнийг итгүүлж болох юм, хэдийгээр маш ховор тохиолдол боловч тэд өөрсдийн онцгой эрх дархаас татгалзаж ч болох юм, харин анги, бүлгүүд бол тэгэхгүй. Тийм ч учраас засгийн эрхээс татгалзах, шударга биш илүү эрх дарх эдэлдэг явдлаасаа сайн дураар буулт хийж ухрахыг эрх баригч дээд ангиудад итгүүлэх гэсэн оролдлого одоо хүртэл ямагт амжилт олохгүй байсан ба ирээдүйд ч амжилт олно гэж батлан хэлэх ямар ч үндэсгүй биз»20 гэжээ.

	Гэвч нөгөө талаар, Неру 50—60˗аад онд ангийн тэмцлийг хүлээн зөвшөөрч байсан урьд жилүүдийн өөрийнхөө бүх талаар реалист үнэлэлтээс гажин Гандийн ангийн зохицлын номлолтой эвлэрүүлэхийг хичээнгүйлэн зүтгэж байлаа. «Бид ангиудын зөрчлийг үгүйсгэхгүйгээр, түүнийг хараанаасаа гаргалгүйгээр хамтын ажиллагааны үндсэн дээр уг асуудлыг тайван замаар шийдвэрлэхийг хүсэж байна. Бид ангиудын мөргөлдөөнийг хурцатгах биш, харин зөөлрүүлэхийг хичээж байгаа ба хүмүүсийг тэмцэнэ, устгана гэж айлгахын оронд өөрийн талд татахыг эрмэлзэж байна... Ангиудын мөргөлдөөн ба дайны онол нь одоо үед дэндүү аюултай болсон тул тэр нь хуучирчээ»21 гэж тэр хэлж байв.

	Энэ үгээс үзэхэд ангийн тэмцлийг дайнтай хольж хутган адилтгасан, хүчирхийлэл биш ба хүчирхийлэл, ангиудын зөрчлийг тайван ба тайван биш замаар шийдвэрлэх явдлыг хооронд нь хутган, үнэмлэхүй байдлаар сөргүүлэн тавьсны нь авч ярихгүй юмаа гэхэд амьдралынх нь сүүлийн жилүүдэд Ж. Неругийн үзэлд гарсан хувьслаас нь илүүгээр олон ангитай, хэт элдэв төрлийн бүрэлдэхүүнтэй эрх баригч нам болох Энэтхэгийн үндэсний конгрессын удирдлагын дотор тэр үед нөлөө нь бэхэжсэн байсан ба хожим нь Конгрессыг задруулахад хүргэсэн хүч болох консерватив хүчин багагүй үүрэг гүйцэтгэж тэдний эрхшээлээр тодорхойлсон улс төрийн чиг шугамаас урган гарсан прагматик хэрэгцээ нөлөөлжээ гэж бодогдмоор байна.

	Гэвч улс төрийн тэмцлийн практик, улс орных нь нийгэм˗эдийн засгийн хөгжил Неругийн үзэлд гарцаагүй нөлөөлсөн юм. Тэр нь ангиудын хамтын ажиллагааны тухай, энэтхэгийн помещик, капиталистуудыг «дахин хүмүүжүүлж» болох тухай үзлийг нь няцааснаар барахгүй, харин ч нийгмийн хурц мөргөлдөөнүүдийг улам ихэсгэж, мөргөлдөөний явцад эрх дархтан ангиуд, помещикууд, мөнгө хүүлэгчид ба монополистууд хөдөлмөрчдийн эсэргүүцлийг тохиолдсон арга хэрэгслээрээ нухчин дарж, өөрсдийн эрх ашгийг хамгаалахын тулд тэдний эсрэг илэрхий хүчирхийлэл хэрэглэх болсон юм.

	Ангийн тэмцлийн дөл бадарч, дарлагдагсдыг үнэн голоос талархан үздэг, тэдний хувь зохиолыг хувьсган өөрчлөхийг хүсдэг, социалист үзлийг хэзээ ямагт субьектив байдлаар талархан үздэг байсан нь Ж. Неруг дахин эргэж энэтхэгийн нийгэм дэх ангиудын зөрчлийн бодит шинж чанар, гүн утга учрыг ухаалгаар цэгнэн үзэхэд хүргэсэн байна.

	Неру эцсийн эцэст өөрчлөн байгуулах ажлыг эсэргүүцэгч «эрх дархтай анги, бүлгүүд»  Энэтхэгт байгааг хүлээн зөвшөөрсөн юм. Нийгмийн тэдгээр давхраа (Неру түүнд зөвхөн хагас феодалын газар эзэмшигчид төдийгүй, юуны өмнө монополист дээд хэсгийнхнийг хамруулсан байв) өөрсдийн, хомхой эрх ашгийг хамгаалахын тулд улс орны нийгмийн дэвшлийг эсэргүүцэн босож болох юм гэдгийг тэр зааж байлаа. Үндэсний конгресс социалист лоозонгууд тунхаглаж байсан нь Неруг энэтхэгийн нийгмийг өнгөц хийсвэрээр авч үзэхэд хүргээгүй билээ. Неру түүнийг мөн л реалист байдлаар үнэлэн; «Энэ бол улсын зүгээс үлэмж хяналт тавьсан капиталист эдийн засаг буюу капиталист эдийн засаг дээр шууд улсаас жолоодогч нийгмийн секторыг нэмсэн нь мөн. Гэвч мөн чанараараа энэ бол капиталист эдийн засаг юм»22 гэжээ.

	Улс орны социалист чиг шугамд, түүний хөгжил дэвшил ба ардчилалд зөвхөн энэтхэгийн нийгмийн хувьд уламжлалт хүч болсон феодалын газар эзэмшигчид буюу шашин˗хүй нэгдлийн хямралдаан төдийгүй, бас өсөн хүчжиж буй монополиуд аюул учруулна гэж Неру үзэж байлаа. Неру 1963 оны намар нас барахынхаа өмнөхөн: «Сүүлийн жилүүдэд монополиуд хүчирхэг болох тусам Энэтхэг улс социализмаас улам хол хөндийрлөө», яагаад гэвэл «монополиуд бол социализмын дайсан мөн»23 гэж бичиж байв.

	Энэтхэгийн монополит капитал, феодалын ба хагас феодалын газар эзэмшигчдийн үүргийн талаар Неругийн болгоомжлон хэлж байсан үг түүний нас барснаас хойших жилүүдэд бүрэн батлагдсан юм. Энэтхэгийн зүүний ба ардчилсан хүч, «Неругийн чиг шугамыг» баримтлагч бүх хүн монополит капитал ба түүний холбоотнуудын санаархлын эсрэг тэмцсээр байна.

	 

	* * * 

	 

	Ж. Неру24 гадаад бодлогын талаар туйлбартай дэвшилт үзэл баримталж байсан бөгөөд энэ талаар социализм ба дотоод бодлогынх нь төсөөлөлд гарч байсан шиг тийм зөрчилтэй тал байхгүй байв. Неру сэтгэгчийн хувьд, төрийн зүтгэлтний хувьд империализмын эсрэг тэмцэх, олон улсын энх тайвныг хангах, дайны дараах жилүүдэд үндэсний эрх чөлөө, хөгжил дэвшил, Социализмын хүчинд ашигтайгаар дэлхий дахины тавцан дээр хүчний харьцааг өөрчлөх үйл хэрэгт гарамгай хувь нэмэр оруулсан юм.

	Жавахарлал Неру энх тайван, олон улсын аюулгүй байдлын төлөө туйлбартай тэмцэгч байв. Тэр энх тайвнаар зэрэгцэн орших явдлыг хамгаалан олон улсын түгшүүртэй байдлыг намжаах, зэвсэглэлээр хөөцөлдөх явдлыг хазаарлан зогсоох, зэвсгийг бүх нийтээр хураах талыг идэвхтэй баримтлан тэмцэж байв. Неру Энэтхэгийн энхийг эрхэмлэгч гадаад бодлогын чиг шугамын үндэс болсон эвсэлд үл нэгдэх бодлогыг идэвхтэй боловсруулагчийн нэг байсан юм. Неру «эвсэлд үл нэгдэх» явдлыг ерийн нэг идэвхгүй төвийг сахих явдал гэж үзэж байгаагүй билээ. «Эрх чөлөө» шударга ёсонд аюул занал учирч байгаа үед, түрэмгийлэл үйлдэж байгаа үед бид төвийг сахиж болохгүй бөгөөд төвийг сахих ч үгүй»25 гэж тэр хэлсэн юм.

	Неру колоничлолын эсрэг туйлбартай тэмцэхийн чухлыг байнга тэмдэглэн зааж, түүнийг идэвхтэй төвийг сахих явдалтай нягт хослуулан явуулж байв. «Империализм, эсхүл колоничлол олон нийтийн дэвшилт хүчнийг дарж байсан ба дарсаар байна. Тэд эрх дарх бүхий анги буюу бүлгүүдтэй холбоо тогтоох нь зайлшгүй, яагаад гэвэл тэд нийгэм, эдийн засгийн амьдралд байр сууриа хэвээр хадгалахыг сонирхож байдаг юм. Улс орон тусгаар тогтносныхоо дараа ч бусад орны эдийн засгийн эрхшээлд үлдэж болох юм»26 гэж Ж. Неру бичжээ. Империализмаас эдийн засгийн талаар хараат болох асуудалтай холбогдуулан Неругийн анхааруулан хэлж байсан үг Энэтхэг ба хөгжиж байгаа бусад орны хувьд одоо ч бүрэн холбогдолтой хэвээр байгаа юм.

	Неру бол азийн орнуудын хоорондын харилцааны үндэс болж нийтээр хүлээн зөвшөөрсөн энх тайвнаар зэрэгцэн орших таван зарчмыг (Панча шила) дэвшүүлэгчдийн нэг байв. Тэр бол империализм, шинэ колоничлол, арьсны үзлийн эсрэг, энх тайван, эрх чөлөө, нийгэм˗эдийн засгийн дэвшлийн төлөө тэмцэлд Ази, Африкийн чөлөөлөгдсөн улсуудыг нэгтгэн нягтруулах үйл явцад чухал үе болж орсон Бандунгийн түүхт бага хурлыг зарлан хуралдуулах ажлыг санаачлагчдын нэг байсан билээ.

	Дэлхий дахины тавцан дээр дэвшилт бүх хүчийг нэгтгэж, холбоо тогтоохыг цөхрөлтгүй эрмэлзэж байсан явдал Ж. Неругийн түүхэн том гавьяа байв. Неру тэр эрмэлзлийнхээ дагуу бүр 1927 онд Брюссельд болсон дарлагдсан улс түмний Империализмыг эсэргүүцсэн их хуралд идэвхтэй оролцож байв. «Дарлагдсан улс түмэн ямар нэгэн хамтын үйл ажиллагаа явуулах, түүнчлэн тэдгээр ард түмэн ба ажилчны хөдөлгөөний зүүн жигүүр хамтын үйл ажиллагаа явуулах нь чухал гэсэн үзэл санаа ихэд түгэн дэлгэрч байна. Эрх чөлөөнийхөө төлөө тэмцэнэ гэдэг бол нийтийн дайсан империализмын эсрэг нийтээр тэмцэнэ гэсэн үг бөгөөд энэ зорилтыг биелүүлэхийн тулд үйл ажиллагааныхаа төлөвлөгөөг хамтран боловсруулах, болж өгвөл хамтын үйл ажиллагаа явуулах нь зүйтэй гэсэн санаа улам бүр тодорхой болж байв»27 гэж Неру бичсэн юм. Энэ бол үндэсний эрх чөлөөний хөдөлгөөнийг дэлхий дахины хувьсгалт, түүний дотор ажилчны хөдөлгөөнтэй нэгтгэхийг хүлээн зөвшөөрөхөд чухал алхам хийсэн явдал байлаа. Империализмын эсрэг тэмцэлд нийтээр хамтран ажиллаж, хүчээ нэгтгэхийг Уриалсан пролетарийн хувьсгалын жолоодогч В. И. Лениний уриалгад Ж. Неругээр төлөөлүүлсэн хувьсгалт үндэсний үзэл хариу өгсөн юм. «Бид Энэтхэгт фашизм ба империализмын эсрэг бүх дэлхийн дэвшилт хүчинтэй хамтран тэмцэх байр суурь зайлшгүй баримтлах болно. Өрнөдийн социализм, дорнодын ба хараат бусад орны нойрноос сэрсэн үндсэрхэх үзэл фашизм ба империализмын тэрхүү нэгдлийн эсрэг тэмцэх болно»28 гэж Ж. Неру хэлсэн юм.

	Ж. Неру Зөвлөлт Холбоот Улстай харилцан ойлголцохыг байнга эрмэлзэн байсан явдал тэрхүү шугамын хамгийн хурц тод, үр бүтээлтэй илрэлийн нэг байсан юм. Энэтхэг˗зөвлөлтийн хооронд хамтын ажиллагаа тогтоож, амжилттай хөгжиж байгаа явдал Неругийн улс төрийн чиг шугамтай салшгүй холбоотой билээ. Түүний бодлогоор эх суурь нь тавигдсан манай хоёр орны хоорондын нөхөрсөг харилцаа бол энх тайвнаар зэрэгцэн орших, энх тайван ба олон улсын аюулгүй байдлын төлөө тэмцлийн нийтлэг эрх ашгаар холбогдсон нийгэм˗эдийн засгийн янз бүрийн системтэй улсууд үр бүтээлтэй хамтран ажиллахын үлгэр жишээ мөн.

	Энэтхэг улс тусгаар тогтнолоо олсноос хойших бүх үеийн турш зөвлөлт энэтхэгийн харилцаа аятай тааламжтай хөгжиж байгаа нь 1971 оны наймдугаар сард гарын үсэг зурсан энх тайван, найрамдал, хамтын ажиллагааны тухай зөвлөлт˗энэтхэгийн Гэрээгээр гүнээ илэрхийлэгдсэн юм. ЗХУКН˗ын Төв Хорооны ерөнхий нарийн бичгийн дарга 1973 оны арван нэгдүгээр сард, мөн 1980 оны арван хоёрдугаар сард Энэтхэгт албан ёсоор нөхөрсөг айлчлал хийсэн явдал өмнөх жилүүдэд хоёр орны хоорондын харилцаанд гарсан бүх сайн бүхнийг бататгаж, хоёр талын нөхөрсөг харилцааг хөгжүүлэх, тэрчлэн олон улсын намжмал байдал Ази ба даян дэлхийн энх тайван, аюулгүй байдлыг бэхжүүлэх үйлст шинэ чухал хувь нэмэр болсон билээ. Тэдгээр айлчлалын үр дүнд гарын үсэг зурж, ЗСБНХУ ба Энэтхэг улсын хоорондын харилцааны үндсэн зарчмуудыг хөгжүүлэн, хоёр орны хоорондын хамтын ажиллагааны үндсэн чиглэлүүдийг тодорхойлсон хамтарсан баримт бичгүүдийг Зөвлөлт Холбоот Улс, Бүгд Найрамдах Энэтхэг улсад ихэд сайшааж хүлээн авсан бөгөөд дэлхийн ардчилсан олон нийт өндрөөр үнэлсэн юм.

	 

	* * * 

	 

	Улс төр, олон нийтийн зүтгэлтэн, гүн ухаантан, түүхчийнх нь хувьд Ж. Неругийн олон талт үйл ажиллагаатай цухас танилцаад түүний үлдээсэн өвд байгаа шилдэг сайн бүхэн бол тэр социализм руу, хөгжил дэвшил рүү тэмүүлж, түүний ертөнцийг үзэх үзэл, улс төрийн бодлогод үлэмжийн их нөлөө үзүүлсэн шинжлэх ухааны социализмын онолыг сонирхох болсны ач мөн гэдгийг тэмдэглэн хэлэхийг хүсэж байгаа бөгөөд бид тэгж гүнээ итгэж байна.

	Социализм руу тэмүүлсний ачаар Неру хөгжил дэвшлийн хүчин, олон улсын ажилчны хөдөлгөөнтэй холбоотой байх үзэл санаа баримтлан, ЗСБНХУ˗тай хамтран ажиллах болсон юм.

	Неру социализм руу тэмүүлснээс уламжлан Энэтхэгийн үндэсний конгресс социалист маягийн нийгэм байгуулах зорилтыг тунхаглан зарласан юм.

	Неругийн социализмыг эрхэмлэх үзэл баримтлал хэдийгээр тодорхой биш байсан ч гэсэн империализмын эсрэг үндсэрхэх үзэл явцуу бөгөөд түүнийг социалист чиглэл рүү залан оруулах нь чухал гэдгийг ойлгосон үндэсний эрх чөлөөний хөдөлгөөний анхны удирдагчдын нэг байсан баримт маргашгүй юм. Түүний гандан бууршгүй түүхэн гавьяа үүнд оршино. Зөвлөлтийн хүмүүс Энэтхэгийн аугаа их хүү Жавахарлал Неруг халуун дотно талархан үзэж, гүнээ хүндэтгэж байсан ба хүндэтгэж байдгийг үүгээр тайлбарлавал зохино.

	 

	Профессор Р. Уляновский



	




	ЗӨВЛӨЛТИЙН УНШИГЧДАД

	 

	Миний эцэг намайг түүхийн өргөн мэдлэгтэй, түүхэнд улам дуртай болгох гэж «Ертөнцийн түүхийг сөхөн үзвэл» номоо бичсэн юм. Янз бүрийн орны олон хөвүүд, охидтой энэ бэлгийг хуваалцаж байгаадаа би баяртай байна.

	Энэ ном дэлхий дахины соёлын өвийг эзэмшихийг чинхүү эрмэлзсэн хүний сэтгэлийн дүр төрхийг илтгэнэ. Жавахарлал Неру энэтхэг хүн болж төрсөндөө бахархдаг байсан. Энэтхэг орон ядуу зүдүүгээс ангижирч, нийт хүн төрөлхтний хөгжил дэвшил, бүтээх үйлст дахин нэр төртэй хувь нэмэр оруулдаг болоосой гэж тэр туйлаас хүсэж байв. Тийм ч учраас Неру түүхийн ном зохиолд бага анхаардаг Азийн үзэл бодлыг тусган толилуулжээ. Тусгаар тогтнолгүйгээр жинхэнэ харилцаа холбоо байж болохгүйн адил шовинизмоос чөлөөтэй үндсэрхэх үзлийн үндсэн дээр л жинхэнэ интернационализм байж болно гэдгийг «Ертөнцийн түүхийг сөхөн үзвэл» ном бидэнд харуулж өгнө.

	Орчин үеийн энэтхэгийн сэтгэлгээний энэхүү сонгодог зохиолыг орос хэлнээ орчуулан гаргаж байгаад би баяр хүргэж байна. Энэ бол шинжлэх ухааны салбарт Энэтхэг˗зөвлөлтийн хамтын ажиллагааны сайхан жишээ мөн.

	 

	Индира Ганди



	




	ӨМНӨХ ҮГ

	 

	«Ертөнцийн түүхийг сөхөн үзвэл» номыг 1930 оны аравдугаар сараас 1933 оны наймдугаар сарын хооронд Энэтхэгийн янз бүрийн шоронд сууж байхдаа бичжээ. Зохиогч Энэтхэгийг чөлөөлөхийн төлөө тэмцэлд оролцсон, эх орны нь ноёрхож байсан британийн ноёрхлыг эсэргүүцсэн гэдэг хэргээр ял шийтгэгдэж энэ гурван жилийг шоронд өнгөрүүлжээ.

	Пандит Жавахарлал Неру тэрхүү хавчлагын амралтыг, өөрийнх нь хэлснээр «аглаг амьдрах чөлөө цагийг» дэлхийн түүхийг бичихэд зориулан ашиглажээ. Тэрээр шоронд хоригдсоны улмаас бяцхан охиныхоо мэдлэг боловсролыг удирдах боломж бараг байхгүй нөхцөлд захидлын хэлбэрээр энэхүү түүхийг бичсэн ажээ.

	Неру дахин хоёр жилээр шоронд хоригдохынхоо өмнө түр чөлөөнд байх үеэрээ тэдгээр захидлыг эмхэтгэн цэгцэлсэн байна, түүнийг 1934 оны хоёрдугаар сарын 12˗нд дахин баривчилж «хорлон сүйтгэх ажиллагаа үйлдсэн» гэж ял тулгажээ. Түүний эрхэм хүндэт эгч, одоо (1939 онд) Агра ба Аудын Нэгдсэн мужийн орон нутгийн захиргаа ба эрүүлийг хамгаалах яамны сайд байгаа Вижаялакшми Пандит 1934 онд захидлуудыг «Ертөнцийн түүхийг сөхөн үзвэл» гэсэн нэртэй ном болгон хэвлэлд бэлтгэсэн байна.

	Номын нэрийг маш их онож өгсөн юм. Уг нэр номын шинж байдлыг олон талаар тусган харуулна. Энэтхэгт гарсан анхных нь хэвлэл дорхноо худалдагдаж, нэг хэсэг ерөөсөө худалдаанд байхгүй болсон байлаа. Гэвч уг ном хилийн чанадад өргөн тарж дэлгэрээгүй байв.

	Пандит Неру 1936 онд шоронгоос суллагдан гарч олон нийтийнхээ үйл ажиллагааг дахин сэргээн явуулав. Тэр үеэс Неругийн хувьд маш хариуцлагатай, нөр их үйл ажиллагааны үе эхэлсэн бөгөөд харамсалтай нь гэр бүлд нь хүнд уй гашуу тохиолдсон золгүй үе байсан билээ. Энэтхэгт үйл явдал түргэн бөгөөд ирмүүн өрнөж байв. Европ ба дэлхий дахин их сүйрэл» эргэлт өөрчлөлтийн талбар болон хувираад байв. Пандит Неру асар их үйл хэргийг үнэнч шударга бясалгалтай хослуулж чаддаг нийгмийн амьдралд тохиолдох ховорхон хүмүүсийн нэг байсан болохоор ирээдүйн соёл иргэншилд гүн их ач холбогдол бүхий тэр их үйл явдлыг ажиглагч ба түүнд оролцогчийн үүргийг нэгэн хамт гүйцэтгэж байлаа. Тэр Европоор аялах зуураа сүүлийн үед өрнөдийн ертөнцөд болж буй зарим үйл явдлыг нүдээр үзэж ажиглажээ. Тэр бас Хятад ба Испанид болж байсан тэмцлийг хамгаас илүү сайн мэдэж байлаа.

	Энэ ном бол олон талаараа шинэ ном юм. Түүнийг цөмийг дахин нягтлан боловсруулж, олон зүйлийг нь шинээр бичиж, зохиогч өөрөө өнөөг хүртэл, 1938 оныг дуусталх асуудлыг багтаан тайлбарласан юм. Тэр бүхнийг хэдийгээр шоронд сууж бичээгүй ч гэсэн ном анхныхаа шинж байдлыг алдаагүйгээр барахгүй шинэ туршлага, мэдлэгийн ачаар улам ч баялаг агуулгатай болжээ.

	«Ертөнцийн түүхийг сөхөн үзвэл» ном үйл явдлын ерийн нэг өгүүлэмж биш билээ. Үүний хувьд номын үнэ цэнэ маргашгүй бөгөөд түүнд зохиогчийн бие хүний шинж төлөв тусгагдсан нь нэн сонирхолтой. Зохиогчийн гарамгай оюун ухаан, юмыг нарийн тусган авах чадвар нь уг бүтээлийг хосгүй өвөрмөц шинжтэй болгожээ. Өсөн бойжиж буй охиндоо илгээсэн захидлын хэлбэрээр бичсэн энэхүү номд юмыг энгийн бөгөөд элгэн халуун сэтгэлээс өгүүлэх боловч тайлбар сэлтэд өнгөц нимгэн зүйл огтхон ч үгүй билээ. Хүүхдэд зориулсан нэрийдлээр хялбарчлах, бүдүүвчлэх мэтийн мөхсөдлөөс зайлсхийж чадсан нь онцгой...

	Хэвлэлийн газар уг номыг нэн хямд үнэтэй гаргахаар шийджээ. Энэ нь дэлхийн хамгийн өргөн олон уншигчдын хүртээл болгоход таатай нийцүүлэхийн учир ажээ.

	 

	Лондон, 1939 оны тавдугаар сар В.К. Кришна Менон



	




	ДӨРӨВ ДЭХ ХЭВЛЭЛД ЗОРИУЛСАН ОРШИЛ

	

	«Ертөнцийн түүхийг сөхөн үзвэл» ном сүүлчийн удаа хэвлэгдэн гарснаас хойш өнгөрсөн гурван жилийн дотор Энэтхэг ба дэлхий дахин хөнөөн сүйтгэгч, тэгэхдээ бас шинж чанараараа хувьсгалт үр дагавар бүхий түүхэн өөрчлөлтүүдийн тавцан болон хувирлаа. Номын хуудаснаа бичсэн олон зүйлс түүхээс урам зориг, удирдлага олж авахыг хүсэгч хүн бүрд, санамжийг сонсож, түүнийг зөв дүгнэж цэгнэж чаддаг хүн бүрд өнөө үед улам ч гүн гүнзгий үнэмшил бүхий учир холбогдолтой болж байна.

	Зохиогч энэ номдоо агуу их түүхчийн хувиар болж байгаа үйл явдлуудын утга санааг бидний өмнө үнэн зөв, чин шударгаар дэлгэн харуулав. Эрх чөлөөнийхөө замыг засаад одоо шинэ аварга том зорилтуудыг мятаршгүй зоригтой, итгэл төгс шийдвэрлэж байгаа шинэ Энэтхэг орны анхны ерөнхий сайд, халуун хайрт жолоодогч Пандит Жавахарлал Неру цаг гарган өгүүллээ өнөөг хүртэл үргэлжлүүлнэ гэхэд одоогийн түүхийн үйл явдлууд бүхнийг эзлээд даанч завгүй байна.

	Тэрээр ойрын ирээдүйд цаг боломж гарган түүхийг тайлбарлан өгүүлэх мэргэн авьяас эрдмээ бид болон  залгамж хойд үеийнхэнтэй хуваалцана гэдэгт итгэнэм. «Ертөнцийн түүхийг сөхөн үзвэл» ном бол бүх үе зуунд зориулан бичигдсэн тул энэ байгаа хэлбэрээрээ ч гэсэн манай үеийн эрэлт шаардлагыг бүрнээ хангаж чадах билээ.

	 

	В. К. Кришна Менон 

	Лондон I948 оны тавдугаар сар



	




	НЭГ ДЭХ ХЭВЛЭЛД ЗОРИУЛСАН ЗОХИОГЧИЙН ӨМНӨХ ҮГ

	 

	Энэ захидлууд хэзээ, хаана хэвлэгдэхийг би эс мэднэ. Ерөөсөө хэвлэгдэх үү, үгүй юү гэдгийг ч мэдэхгүй байна. Учир нь Энэтхэг бол өнөө үед ямар нэг юм урьдчилан хэлэхэд хэцүү тийм хачин орон болчхоод байна. Гэвч үйл явдлаас хоцорчихгүйн тулд олдсон боломжийг ашиглан энэхүү мөрүүдийг бичив.

	Түүхийн захидлуудынхаа энэ цувралыг зөвтгөн тайлбарласан зарим нэг зүйлийг тэмдэглэх нь чухал гэж үзэж байна. Уншигчид уг захидлуудыг уншиж танилцаад баталж, тайлбарласан зүйлийг түүний дотроос олж үзэх биз ээ. Би тийм тайлбарыг ялангуяа сүүлчийн захидалдаа оруулсан бөгөөд бүх юм нь тонгоргон болчихсон энэ дэлхийд сүүлчээс нь эхэлсэн ч зөв байж болох юм.

	Энэ захидлууд аяндаа бий болсон юм. Надад тэгнэ гэсэн зориудын бодол байсангүй, захидлууд маань тэгж сунаж уртасна ч гэж бодсонгүй. Бараг зургаан жилийн өмнө охиноо арван настай байхад би дэлхийн түүхийн эхэн үеийн тухай товч энгийн тайлбарласан хэдэн захидлыг түүнд бичсэн юм. Тэр үед бичсэн захидлыг хожим нь ном29 болгон хэвлэснийг уншигч олон талархан угтжээ Би захидлаа үргэлжлүүлэхийг бодсон боловч завгүй байлаа. Улс төрийн ажилд умбаж орсон учир бодсоноо хэрэгжүүлж чадаагүй юм. Тэгтэл шорон надад тийм боломж олгож, би тэр боломжийг эрхбиш ашигласан билээ.

	Шоронгийн амьдралд бас давуу тал байдаг бөгөөд тэр танд зав чөлөө, зарим нэг амсхийлт хайрлана. Тэгэхдээ дутагдаж гачигдахыг ярих юун. Хоригдол хүнд номын сан, лавлах хэрэглэгдэхүүн гэж юу байх билээ. Тэгээд бас тийм шүү нөхцөлд ямар нэг зүйлийн тухай, ялангуяа түүхийн талаар юм бичнэ гэдэг үнэхээр аз туршсан хэрэг билээ Би зарим нэг ном авдаг байсан боловч биедээ хадгалж болдоггүй байв. Ном аваад л буцаачихдаг байсан. Харин арван хоёр жилийн өмнө эх орон нэгт эрэгтэй эмэгтэй олон нөхдийн хамт шорон хэсэж явахдаа би уншсан номоос тэмдэглэл хийж авдаг заншилтай болсон юм. Миний тэмдэглэлийн дэвтэр олширсоор байсан бөгөөд захидлуудаа бичихэд тэр маань надад хэрэг болов. Бусад ном ч надад их хэрэг болсон нь мэдээж. Түүний дотор Герберт Ж. Уэллсийн «Хүн төрөлхтний товч түүх» ном тун ч тус болсон юм. Тэглээ ч гэсэн лавлах ном зохиол маш их дутагддаг байснаас болж заримыг ерөнхий тайлбарлах буюу зарим үеийг бичихгүй орхих ч удаа гарч байв.

	Захидлууд маань хувийн шинжтэй бөгөөд зөвхөн охиндоо зориулан аминчилж хэлсэн зүйл ч их бий. Тийм зүйлсийг би яахыгаа мэдэхгүй байна, түүнийг засах гэвэл маш их ажил удах тул хэвээр нь үлдээхээр шийдлээ.

	Биеийн хөдөлмөр хийлгүй суугаад байхаар санаж сэтгэснээ эргэцүүлэн бодож үе үе өөрчлөх явдал их гардаг байна. Захидлуудад цаг үеийн санаа сэтгэлийнхээ байдлыг хэтэрхий ил шууд гаргаж, түүхч хүний ёсоор баримт сэлтэд бодитой хандаж чадаагүйдээ баахан эмээж байна. Би өөрийгөө түүхчийн зэрэгт огт аваачаагүй билээ. Залуучуудад зориулсан ерийн өгүүлэмжийг том хүмүүсийн үзэл санаагаа шүүн хэлэлцэх явдалтай зохистой нийлүүлээгүй газрууд номд бий. Давтагдсан газар олон бөгөөд ер, аль дутагдлыг хэлж барах билээ. Үнэхээр энэ бол нарийхан утсаар хэлхсэн өнгөц найрууллуудаар бүрдсэн ном юм. Баримт санааг би олон янзын номоос түүж авсан бөгөөд тэгэхдээ багагүй алдаа гаргасан байж болзошгүй. Захидлуудаа сайн түүхчин хүнд үзүүлье гэж бодсон боловч шоронгоос суллагдсан тэр богино хугацаанд надад тийм боломж олдсонгүй.

	Захидалдаа би санал бодлоо нэлээд эрс шуудхан хэлсэн тал бий. Хэдийгээр уг захидлуудыг бичиж суух үед түүхийн талаар миний үзэл аажим өөрчлөгдөж байсан ч гэсэн би уг бичсэнээсээ татгалзахгүй. Хэрэв өнөөдөр би уг захидлуудыг дахин шинээр бичих хэрэгтэй болсон бол би өөрөөр бичих буюу зарим хэсгийг нь дарах байсан. Гэвч би бичсэнээ ч дарж чадашгүй, цөмийг дахин эхэлж ч чадамгүй байна.

	 

	Жавахарлал Неру

	1934 оны Нэгдүгээр сарын 1


ТӨРСӨН ӨДӨРТ ЗОРИУЛСАН ЗАХИДАЛ

	 

	Индира Приадаршинийн арван гурван насны ойд

	Наиний төв шорон, 

	1920 оны аравдугаар сарын30 26

	 

	Чи төрсөн өдрөөрөө бэлэг авч, ерөөлийн үг сонсож заншжээ. Би чамд одоо ерөөлийн сайхан үгийг хэлж бүрэн болох байна. Харин энэхүү Наиний шоронгоос ямар бэлэг илгээх билээ? Биет зүйлээр бэлэг барьж чадахгүй нь. Гэхдээ шоронгийн өндөр хананд хаагдахгүй, ганцхан лусын дагина л илгээж болох сэтгэлийн тийм нарийн утсаар нэхсэн бэлгийг чамдаа хүргүүлье.

	Би хүнд сургамжилж, элдэв зөвлөгөө өгөх гэж нэг их мэрийдэггүйг миний хайрт охин сайн мэднэ шүү дээ. Харин тэгмээр санагдах бүрдээ нэгэн маш цэцэн хүний тухай түүхээс уншсанаа ямагт санадаг юм. Тэр түүхийг чи өөрөө номоос олж уншиж ч болно. Мянга гурван зуун жилийн өмнө нэг их жуулчин хүн эрдэм ном сурч, цэцэн ухаантай болохоор Хятадаас Энэтхэг оронд хүрэлцэн иржээ. Түүний нэрийг Сюань Цзан гэнэ. Тэрээр умардын уулс, говь талыг туулан замд учирсан олон аюул ослыг сөрөн, асар их бэрхийг даван байж манай нутагт иржээ. Юм мэдэх гэсэн орь хүслэн нь л түүнийг тийнхүү жолооджээ. Тэр Энэтхэгт олон жил сууж, ялангуяа тэр үед Паталипутра гэдэг нэртэй байсан одоо Патна хэмээн нэрд гарсан хотын ойролцоох Наландын алдарт их сургуульд орж их ч юм сурч бусдыг ч сургаж байжээ. Сюань Цзан том эрдэмтэн болж Буддагийн Суртаалтан буюу «Суртаалын багш» цол хүртжээ. Тэрээр Энэтхэг орноор аялан явж эрт дээр цагт энэхүү агуу их оронд нутаглан суугчдыг ажиглан судалжээ. Тэгээд хожим нь аялал жуулчлалынхаа тухай ном бичжээ. Миний санаанаас гардаггүй энэ түүх чухам тэр номд бичээстэй бий. Түүнд Бихар дахь орчин үеийн Бхагалпурийн ойролцоо орших Карнасуварна хэмээх том хотод Өмнөд Энэтхэгээс ирсэн нэгэн хүний тухай өгүүлсэн байдаг. Түүнээс үзвэл тэр хүн зэс ялтсан бүс бүсэлж толгойдоо бамбарын гэрэл цацарсан малгай өмсөж явдаг байжээ. Тэрээр гартаа бэрээ барин тэрхүү хачин чамин хувцастайгаа их л омог бардам гэгч нь алхалж явдаг байжээ. Ямар нэгэн хүн: та яагаад ийм хачин хувцас өмсдөг вэ гэж асуувал, би гайхамшгийн их цэцэн ухаантай тул зэсэн ялтастай бүс бүслэхгүй бол гэдэс минь хагарчих вий гэж айдаг юм, бас энэ харанхуй бүдүүлэг олон хүнийг нигүүлсэн өршөөх үүднээс би толгойдоо гэрэл цацруулж явдаг гэж хариулдаг байжээ.

	Цэцэн ухаан ихдээд гэдэс минь хагарчих вий гэж айхын зовлон надад байхгүй болохоор зэсэн ялтастай бүс ч хэрэггүй, хуяг дуулга ч хэрэггүй. Ямар боловч цэцэн ухаан гэгчийн зах сэжим нь надад байдаг бол тэр нь гэдсэнд л байхгүй гэдэгт би итгэж байна. Гэхдээ хаана ч байлаа гэсэн цэцэн ухаан нэмэгддэг л юм бол багтаах газар мундахгүй. Ер нь багтаж шингэх газар олдохгүй болчихно гэж үгүй билээ. Харин надад тэр их ухаан нь нэгэнт үгүй бол би өөрийгөө хэрхэн цэцэн ухаантай болгож, бусдад өөдтэй зөвлөгөө өгч чадах сан билээ? Тийм учраас би юмны зөв бурууг тодруулах л хамгийн сайн арга гэж үздэг. Энэ бол бусдыг сургамжилна гэсэн үг биш, харин шүүн ярилцаж, маргана гэсэн үг. Маргаанаар үнэний өчүүхэн хувь ч олдох тал байдаг. Би чамтай олон зүйлийг ярилцаж байсан маань надад их таатай байдаг сан. Гэвч хорвоо уудам их, манай энэ дэлхийн цаана нууц, гайхамшигтай бусад олон ертөнц бас байдаг болохоор Сюань Цзаны ярьсан тэр нэрэлхүү тэнэг хүн шиг бид мэдвэл зохих бүхнийг судалж мэдээд цэцэн мэргэн болчихсон мэтээр аанайтах буюу сэтгэлээ хоосноор хуурах эндүүрэлд орох явдал хэрхэвч хэрэггүй юм. Тэгээд ч бид дэндүү ухаантан болчхоогүй нь яамай. Яагаад гэвэл тийм их ухаантан хүмүүс үнэхээр байдаг бол тэд цааш нь сурч мэдэх юмгүй болоод уйтгартай байх биш үү. Сурч мэдэхийг эрмэлзсэн хүн бүрд учирч болох тэр их гайхамшигт явдлуудаас шинийг сурч, нээлт хийхийн баяр баясгаланг тийм хүмүүс үзэхгүйд хүрнэ.

	Тийм учраас би сургамжлахыг хүсэхгүй байна. Тэгвэл би яавал дээрсэн бол? Захидал бичвэл яриаг төлөөлөх нь юу л бол, сайндаа л нэг талын яригчийн санаа гарна биз За тэгээд ямар нэгэн сайн сургамжтай гэмээр юм хэлбэл түүнийг гашуун эм шиг битгий залгиарай. Зүгээр л бид хоёр яриад сууж байна гэж бодоод миний хэлж ярьсныг эргэцүүлэн бодож үзээрэй.

	Бид улс үндэстнүүдийн амьдралд тохиолдож байсан агуу их үеүдийн тухай, агуу их эрэгтэйчүүд, эмэгтэйчүүд, өнгөрсөн үед болж байсан агуу их гавьяат үйлсийн тухай түүхээс уншиж танилцаад заримдаа тэр үед эргээд оччихсон, өнгөрсөн үеийн тэрхүү баатрууд шиг баатарлаг гавьяа байгуулж байгаа юм шигээр бодогдох явдал байдаг билээ. Чи Жанны д Аркийн түүхийг анх уншаад түүн шиг л болох юм сан гэсэн сэтгэл чамайг эзэмдэн байсныг санаж байгаа биз? Ерийн эрэгтэй эмэгтэй хүмүүс баатарлаг байдаггүй билээ. Тэд талх тариа, үр хүүхэд, аж ахуй болон ер нь тиймэрхүү амьжиргааны зүйлд санаа сэтгэл нь чиглэж байдаг. Харин бүхэл бүтэн ард түмэн агуу их үйл хэргийн төлөө итгэл зориг шулуудах цагт хамгийн жирийн эрэгтэй эмэгтэй хүн ч баатар болж түүхийг том үйл явдлаар дүүргэдэг билээ. Бүхэл бүтэн ард түмнийг зоригжуулж, агуу их гавьяат үйлс бүтээхэд нь тэднийг дуудан босгож чаддагт л их удирдагч хүмүүсийн онцлог чанар оршиж байгаа юм.

	Чиний төрсөн 1917 он бол түүхэнд хамгийн их гайхамшигт он байв. Энэ онд зовж зүдэрсэн ядуучуудыг зүрх сэтгэлээсээ хайрласан агуу их жолоодогч түүхэнд хэзээ ч мартагдашгүй эрхэм сайхан хуудсыг үлдээх үйлст ард түмнээ сэрээн босгосон юм. Чиний төрсөн яг тэр сард Ленин Орос орон ба Сибирийн нүүр царайг хувирган өөрчилсөн агуу их хувьсгалаа эхэлсэн юм. Өнөөдөр бас Энэтхэгт өөр нэг их жолоодогч мөн л зовсон олныг хайрлаж тэдэнд туслахыг хичээн ард түмэн эрх чөлөөгөө дахин байлдан авах, дарлагдан зовсон өлсгөлөн ядуучуудыг хүнд дарамтаас ангижруулах өгөөмөр их үйлсийн төлөө тэмцэлд манай ард түмнийг зоригжуулж байна. Бапужи31 шоронд байгаа боловч түүний хэлсэн үгийн гайхамшиг чадал нь Энэтхэгийн олон сая хүний сэтгэл зүрхэнд нэвтрэн хүрч, эрэгтэй, эмэгтэйчүүд бяцхан хүүхдүүд хүртэл бөглүү харанхуй байдлаа орхиж Энэтхэгийн эрх чөлөөний цэрэг болоод байнам. Бид өнөөдөр Энэтхэгт түүхийг бүтээж байгаа ба бидний харсаар байтал тэр түүх яаж бүтэж байгааг биеэр үзэх, тэр агуу их үйлст өөрсдөө ч зарим талаар оролцох сайхан завшаан чамд ч надад ч ногдоод байна.

	Тэгвэл энэ агуу их хөдөлгөөнд бид өөрсдийгөө хэрхэн харуулах вэ? Түүнд ямар үүрэг гүйцэтгэх ёстой вэ? Бидэнд ямар үүрэг ногдохыг би хараахан хэлж чадахгүй байна, тэгэхдээ ямар ч байлаа гэсэн, манай үйл хэрэгт үл итгэх буюу ард түмнийхээ өмнө нэрээ гутаасан явдал яасан ч гаргаж болохгүй гэдгийг бид ойлгосон байх ёстой. Бид Энэтхэгийн цэрэг байна гэдэг бол түүний нэр төрийг бидэнд даатгажээ гэсэн үг, гэтэл үүн шиг ариун итгэл хаана байх билээ. Яах вэ гэж эргэлзэн тээнэгэлзэх явдал бидэнд бишгүй гарч болох юм. Яах нь зөв, яах нь бурууг шийднэ гэдэг хялбаргүй хэрэг. Эргэлзсэн сэтгэлээ тайлах болгондоо өөрийгөө жижиг зүйлээр туршдаг байхыг чамд захья. Тэр чамд тусалж болох юм. Нууж хаахыг бодсон юмаа ч гэсэн огт нуудаггүй бай. Учир нь ямар нэгэн юмыг нуухыг эрмэлзэнэ гэдэг бол чи айж байна гэсэн үг. Гэтэл айна гэдэг муу зүйл, тийм байж болохгүй. Зоригтой бай. тэгвэл аяндаа бүх юм бүтнэ. Чи зоригтой, айдаггүй байх юм бол ичиж зовох юм яасан ч гаргахгүй. Бапужийн удирдсан манай агуу их чөлөөлөх хөдөлгөөнд нууж хаах юм огт байдаггүйг чи мэднэ. Бидэнд нуугаад байх юм юу ч байхгүй. Бид хийж, ярьж хэлж байгаа юмнаасаа айдаггүй. Бид гэгээн цагаан өдөр, гэрэлтэй шар наранд ажиллаж байгаа билээ. Бид хувийн амьдралдаа ч гэрэлт нараар нөхөр хийх болно. Бид ил ажиллана. Сэм нууж хаасан ажил яасан ч хийхгүй. Бидэнд нууц зүйл байж болох ба байх ч ёстой. Гэвч тэр бол ерөөсөө нууцгай ажиллана гэсэн үг биш. Миний хайрт охин чи хэрэв ингэж л ажиллах юм бол ямар ч юм боллоо гэсэн айж эмээх явдалгүй, амгалан талбиун өсөн торних болно.

	Захидал маань баахан урт болчихлоо. Тэглээ ч хэлье гэсэн олон зүйлийг багтааж чадсангүй. Гэвч тэр бүхнийг ганц захидалд яахин багтаах билээ?

	Манай оронд болж байгаа эрх чөлөөний төлөө агуу их тэмцлийг нүдээр үзэх аз завшаан чамд тохиолдсоныг би нэгэнт хэлсэн. Бас чиний ээж чинь онцгой зоригтой, гайхамшигт эмэгтэй бөгөөд түүний охин болж төрсөн нь маш их аз юм. Эргэлзэн тээнэгэлзэхээс сэтгэлээ чанга барихад чин зоригт ээжээс чинь өөр сайн нөхөр байхгүй гэж хэлэх байна.

	Баяртай. бяцхан охин минь, Энэтхэг орондоо хүчин зүтгэх цаглашгүй зоригт цэрэг нь болон өсөн торниорой.

	Чин сэтгэлийн угаас хамгийн сайн сайхан бүхнийг хүсэн ерөөе.

	
1. ШИНЭ ЖИЛИЙН БЭЛЭГ

	 

	Шинэ жилийн өдөрт, 1931 он.

	 

	Хоёр жил гаруйн өмнө чи Массурид, би Аллахабадад байхад чамд нэг захидал бичсэнийг санаж байгаа биз ээ. Түүнд бичсэн зүйл таалагдсан гэж чи тэгэхэд надад ярьж байсан шүү дээ. Тэр бичсэн зүйлээ үргэлжлүүлж манай дэлхийн тухай чамд бүр их юм ярьж өгье гэж би үргэлж боддог байсан боловч бичилгүй өдий хүрэв. Дэлхийн өнгөрсөн түүхийн талаар, түүхэнд гардаг агуу их эрэгтэй, эмэгтэй хүмүүс тэдний хийсэн агуу их үйлсийн тухай эргэн санахад их сонин байдаг. Түүх унших сайн хэрэг, харин түүхийг бүтээхэд тусалбал бүр ч сонирхолтой сайхан хэрэг. Өнөөдөр чухамхүү манай оронд тэр түүх бүтээгдэж байгааг чи мэдэж байгаа Энэтхэг бол аль эрт цагаас эхэлсэн өнө буурал түүхтэй орон. Бидэнд ичиж, гуних сэтгэгдэл төрүүлсэн гунигтай. харамсмаар үе ч байсан. Гэвч бүхэлдээ Энэтхэгийн өнгөрсөн үе гайхамшигтай бөгөөд бид түүгээр бахархаж, тэр тухай сэтгэл хангалуун бодож сэтгэх бүрэн үндэстэй билээ. Харин өнөөдөр бидэнд өнгөрсөн түүхийн талаар бодож сэтгэх цаг бага байна. Барьж байгуулах хойч ирээдүй, бидний бүх цаг хүчийг дайчлан байгаа өнөө үедээ хамаг ухаан бодлоо төвлөрүүлэн байнам.

	Энэхүү Наиний шоронд байхад юу хүссэнээ уншиж, бичиж суух цаг надад хангалттай байв. Гэвч миний сэтгэл санаа огт өөр зүйлд автагдан байна Би шоронгийн ханын цаана болж буй агуу их тэмцлийн тухай, бусад нөхөд маань юу хийж байгаа бол, хэрэв тэдэнтэй хамт байсан бол би юу хийх байсан бол гэдгийг л бодож сууна. Би өнгөрснийг бодохоосоо илүү одоо ба ирээдүйг л их шимтэн бодож байна. Ингэх нь зөв биш гэдгээ ч би бас ойлгож байна. Гадуур хийгдэж байгаа ажилд нэгэнт оролцож чадахгүй байж өөрийгөө тэгж зовоож суух хэрэг байна уу?

	Харин тэгэхдээ юм бичихээ больсны үнэн шалтгаан нь өөр зүйлд байгаа юм. Чамд чихэнд чинь хэлэх үү? Чамайг сургах тийм мэдлэг надад бий юү гэдэгт би одоо эргэлзэж эхэлж байна! Чи түргэн өсөж оюун ухаан чинь тэлж өргөжихийн цагт миний бага сургууль, дээд сургуульд сурч мэдсэн зүйл чамд хангалтгүй санагдах буюу ямар боловч хуучирсан зүйл болж болох юм. Тэгээд бас ч хэсэг хугацаа өнгөрсний дараа чи эргээд багшийн үүрэг гүйцэтгэн надад олон сайхан шинэ зүйл заан сургадаг болчихсон ч байж болох юм! Үүний өмнө чиний төрсөн өдөрт зориулж бичсэн захидалд дурдсан шиг мэдлэг нь ихдээд түүнийгээ гаргачихгүйн тулд зэс ялтас бүслэн явдаг тэр нэгэн «их ухаантан» хүнтэй аав чинь огт адилгүй шүү.

	Дэлхийн түүхийн эхэн үеийн тухай бидний мэдлэг маш бүдэг, тодорхойгүй байсан болохоор чамайг Массурид байх үед тэр тухай бичихэд надад маш хялбархан байжээ. Гэвч яваандаа эрт дээр үеэс наашлах тутам жинхэнэ түүх эхэлж, дэлхийн янз бүрийн хэсэгт хүний гайхамшигт зам эхэлдэг байна. Заримдаа ухаалаг авч, заримдаа ямар ч утга учиргүй тэнэг явдал бүхий хүний тэр замыг мөрдөн мөшгөнө гэдэг хялбаргүй хэрэг Номын туслалцаатайгаар тийм оролдлого хийгээд үзэж болох л юм. Гэвч Наиний шоронд юун номын сан байх билээ. Тийм болохоор би хэчнээн хүслээ ч гэсэн дэлхийн түүхийн талаар чамд ямар нэгэн уялдаа холбоотой юм хэлж өгч чадахгүй байх гэж айж байна. Тэгээд ч охид хөвүүд зөвхөн нэг орны түүхийг мэддэг байх, зарим нэг он цаг, цөөн тоо баримт голчлон цээжлээд өнгөрдөг байхыг би ерөөс хүсэхгүй байна. Гэтэл түүх гэдэг бол хоорондоо уялдаа холбоотой бүхэл зүйл бөгөөд дэлхийн өөр бусад хэсэгт болж байсан зүйлийг мэдэхгүйгээр зөвхөн нэг орны байдлаар түүхийг ойлгож болохгүй юм. Түүхийг нэг хоёр орноор хязгаарлан явцуу судлахгүй байх, дэлхийг бүхэлд нь авч судлахыг хичээнэ байх гэж би чамд итгэж байна. Янз бүрийн ард түмний хоорондын ялгаа бидний боддог шиг тийм их байдаггүй гэдгийг ямагт санаж яваарай Газрын зураг, атлас дээр янз бүрийн орныг янз бүрийн өнгөөр харуулсан байдаг. Ард түмэн бие биеэсээ ялгаатай байдаг нь эргэлзээгүй боловч бас олон зүйлээр хоорондоо ижил төстэй байдгийг санах нь чухал бөгөөд газрын зургийн өнгө, улсын хилийн ялгаатай байдлаар толгойгоо эргүүлэхийн хэрэггүй билээ.

	Чамд зориулж бичье гэж санагдсан түүх бүхнийг би бичиж чадахгүй. Чи түүнийг өөр номоос олж уншина биз. Харин би чамд өнгөрсөн үеийн тухай, өнгөрсөн үед амьдарч дэлхийн тавцан дээр том үүрэг гүйцэтгэсэн хүмүүсийн тухай байн байн бичиж байх болно.

	Миний захидал чиний сонирхлыг татаж, бичсэн зүйл чамд таалагдах эсэхийг би мэдэхгүй байна. Чи түүнийг хэзээ унших, ер нь унших эсэхийг ч би мэдэхгүй. Бид хоорондоо ийм ойрхон байгаа мөртөө бас ийм хол байдаг нь хачин юм шүү! Массурид байхдаа чи надаас хэдэн зуун милийн зайтай хол байсан боловч би чамд дуртай цагтаа захидал бичиж. уулзмаар санагдах дээрээ шууд л яваад очиж болдог сон. Гэтэл энд бие биеэсээ хол биш, зөвхөн Жамны голын хоёр талд байгаа мөртөө Наиний шоронгийн өндөр хананд хаагдан хамт байж чадахгүй юм. Хоёр долоо хоногт чамд нэг удаа захидал бичиж, чамаас нэг удаа захидал хүлээн авч, бас нэг удаа арван хоёр минутын хугацаанд чамтай уулзах зөвшөөрөлтэй. Тэглээ ч гэсэн ийм хязгаарлалт бас ашигтай юм. Бид хялбархан олддог юмыг нэг их үнэлэхгүй юм л даа, би шоронд ирснээсээ хойш боловсролоо сэлбэх завшаан гарлаа гэдгийг одоо л ойлгож эхэлж байна. Одоо манай оронд олон арван мянган хүн энэ хичээлийг хийж байгаа нь сайн хэрэг юм.

	Захидлуудыг минь уншаад чи таалах эсэхийг хэлэхэд хэцүү байна. Гэвч би түүнийг өөрийнхөө л хүслийг хангах үүднээс бичье гэж шийдсэн юм. Тэр захидлууд бид хоёрыг ойртуулж, би чамтайгаа уулзан учирч ярилцсан мэт сэтгэгдэл надад үлдэх болно. Би охин чамайгаа үе үе санаашран боддог боловч ялангуяа өнөөдөр чи миний санаанаас ер гарсангүй. Өнөөдөр Шинэ жилийн өдөр шүү дээ. Өглөө эрт орондоо хэвтэж байхдаа би оддыг харан өнгөрсөн их үймээнт жилүүдийн тухай түүний бүхий л итгэл найдвар, гачлан зовлон, баяр баяслын тухай, болж өнгөрсөн бүх гайхамшигт баатарлаг үйлсийн тухай бодож үзлээ. Бас Иеравдагийн шоронгийн тасалгаанд хоригдон байгаа боловч ид шидийн хүчит үгээрээ манай оронд залуугийн ид хавыг эгүүлэн авчирсан Бапужийн тухай бодож хэвтлээ. Мөн Дадугийн32 тухай болон бусад олон зүйлийг бодлоо. Эхийн чинь тухай, чиний тухай маш их зүйл бодов. Эхийг чинь баривчлан шоронд хорьсон гэдгийг хожим нь сонсож мэдлээ. Энэ бол миний хувьд шинэ жилийн таатай сайхан бэлэг байв. Тэгнэ гэж би аль эрт бодож байсан гом, эх чинь үнэхээр аз жаргалтай, түүндээ сэтгэл хангалуун байна гэдэгт би эргэлзэхгүй байна.

	Харин чи лав ганцаардаж байгаа байх. Чи хоёр долоо хоногт нэг удаа эхтэйгээ мөн хоёр долоо хоногт нэг удаа надтай уулзаж бид хоёрын холбоог дамжуулж байх нь. Гэвч би үзэг цаас барин сууж чиний тухай бодох болно. Чи тэгэхэд үг дуугүй надад ойртож олон олон зүйлийн талаар хоёулаа хүүрнэн ярилцах болно. Бид өнгөрсөн үеийг эргэцүүлэн ирээдүйг өнгөрсөн үеийнхээс илүү гайхамшигтай болгох аргыг сүвэгчлэн хайх болно! За ингээд энэ жил хуучирч улиран өнгөрөх үед ирээдүйн тухай бидний яруу санаа өнөөд улам ойртон ирж бид Энэтхэгийн түүхэнд гэрэлт хуудсаа бичсэн байхуйц ажиллахаар Шинэ жилийн энэ өдөр шийдэж тогтлоо биш үү.

